
Salam olsun, Azərbaycanın ilk hibrid jurnalı olan “Yazarlar”ın çox 
dəyərli yazarları və oxucuları!  Bizim yalnız bir məqsədimiz  var ki, 
o da “Yaradıcı uşaq - gәnclәrin dövrü mәtbuatda çıxışını asanlaşdırmaq , 
onların tanınmasına kömәklik göstәrmәk” olmaqla məramnaməmizdə  
aydın şəkildə qeyd olumuşdur. Aylıq ədəbi-bədii, elmi jurnal olan 
“Yazarlar” kitabxanalar üçün ənənəvi qaydada  məhdud sayda nəşr 
olunur və elektron formatda bir neçə sabit,  dayanıqlı, təhlükəsiz 
platformadan PULSUZ olaraq yayımlanır. Jurnalın bu günə qədər 
çap olunmuş bütün nömrələrini BİTİK.AZ saytından sifariş yolu ilə 

əldə edə bilərsiniz. Eyni zamanda Wahtsapp: (+994) 70-390-39-93  
“YAZARLAR, ANCAQ YAZARLAR…”  © YAZARLAR 
                                                                                                       
        

http://bitik.az/

    Zaur USTAC 

 

                        BAŞ REDAKTORDAN 

Salam olsun, dəyərli oxucular!  
Jurnalımızın  Avqust  2023-cü il (32-ci sayı) ilə görüşünüzə gəlmişik. 

Ümummilli Lider Heydər Əliyev Azərbaycan xalqının yaddaşında 
daim müdrik siyasi lider həmçinin müasir müstəqil Azərbaycanın 
qurucusu kimi yaşayır! Ulu öndər Heydər Əliyevin anadan olmasının 
100 illiyi ilə əlaqədar 2023-cü ilin “Heydər Əliyev İli” elan edilməsi 

barədə Prezident İlham Əliyev Sərəncam  imzalayıb.  Müasir 

Azərbaycanın tarixi Ulu öndər Heydər Əliyevin adı ilə bağlıdır! 
Məlum olduğu kimi “Yazarlar” olaraq bu ilə kiçik töhfə vermək 

məqsədilə jurnalımızın  May  2023-cü  il  (29 ) sayını  “Heydər 

Əliyev -100” başlığı ilə Ulu öndər Heydər  Əliyevin anadan 

olmasının 100 illiyinə həsr etmişik.  Bu saydan  əlavə “Ümummilli 

Lider” adlı  xüsusi buraxılş nəşr olunmuşdur. Poçtumuza yazı 
göndərən şəxslərə bildirmək istəyirəm ki,  mövzuya uyğun  
göndərilmiş yazılar  növbəli  şəkildə dərc olunacaq.  2023-cü ilin 

Avqust sayı (32) isə əvvəlcədən elan etdiyimiz kimi Rəşad MƏCİD 

yaradıcılığına həsr olunub.  Beləliklə  ilin səkkizinci,  ümumilikdə 

isə 32 –ci buraxılışı diqqətinizə təqdim edirik. Buyurun, tanış olun. 
 

https://yazarlar.az/2021/02/08/zaur-ustac-haqqinda/
https://yazarlar.az/tag/r%c9%99sad-m%c9%99cid/

  “YAZARLAR”  JURNALI 

 

“Yazarlar” jurnalı öz işini aşağıdakı prinsiplər və sturuktur 
əsasında qurur: 

 Jurnalla əməkdaşlıq edən yazarlar “Müstəqil Yazarlar 
Konfederasıyası” adlı alt qurumda birləşirlər (məqsəd yaradıcılıq 
əlaqələrini möhkəmlətmək və bir-birinə dəstək olmaqdan ibarətdir. 
Heç bir maddi və ticari məqsədi yoxdur. Üzv yazarlar nə qurum, 
nə də bir-birləri qarşısında heç bir öhdəlik daşımırlar. Üzvülük 
haqqı nəzərdə tutulmayıb.) 

 Gənc yazarlar “Yazarlar dərnəyi” adlı ikinci alt qurumun vasitəsi 
ilə mütamadi olaraq ustad yazarlardan faydalı məsləhət və 
tövsiyələr alırlar. Bundan əlavə dərnək əvvəlcədən müəyyən 
olunmuş layihələr çərçivəsində jurnalın xüsusi buraxılışlarını 
təşkil edir. 

 Müəyyən layihələrin təşkili və gənc yazarların elan olunmuş 
müsabiqələrə təqdim edilmiş əsərlərinin nəşr olunmaq üçün 
seçilməsinin obyektivliyini təmin etmək məqsədi ilə tərkibi gizli 
saxlanılan 5 (beş) nəfər təcrübəli və filoloji təhsili olan yazardan 
ibarət “Yaradıcılıq Komissiyası” adlı üçüncü alt qrum yuxarıda 
qeyd olunduğu kimi ancaq yaradıcılıq məsələləri ilə məşğul olur. 

 “Yazarlar” jurnalı bütün sadalanan və burada qeyd olunmamış 
gündəlik fəaliyyət zamanı ortaya çıxan məsələləri ictimai 
əsaslarla (ödənişsiz) həyata keçirir. 

 
 

 

                                            

   

https://yazarlar.az/2021/03/10/yazarlar-jurnali-pdf/

  İsa HƏBİBBƏYLİ 

                      

RƏŞAD MƏCİD NECƏ VARSA 
Bədii yaradıcılığın bir neçə istiqamətində uğurla fəaliyyət 
göstərən Rəşad Məcid müstəqillik dövrü Azərbaycan 
ədəbiyyatı və mətbuatının əsas yaradıcılarındandır. 
Rəşad Məcidin lirikası dərin lirizmlə üzvi əlaqə əsasında 
yaranan əhəmiyyətli sənət hadisəsidir. Rəşad Məcidin 1993-cü 
ildə ilk şeirlər toplusu kimi nəşr edilən onun yaradıcılığı “vaxt 
var ikən şeir də yazım” – məntiqindən deyil, yazmaya 
bilməmək zərurətindən meydana çıxmış xalis lirika 
nümunələridir. “Hələ ki vaxt var” şeirlər kitabına yazdığı “On il 
əvvəlin toplusu” adlı müqəddimədə etiraf etməli olduğu kimi, 
artıq səksəninci illərdə, yəni 18-21 yaşlarında özünü, gələcək 
həyatını şeirdən, ədəbiyyatdan uzaqda düşünməyin 
mümkünsüzlüyünü dərindən hiss etmişdir. “Hələ ki vaxt var” 
kitabından görünür ki, Rəşad Məcid üçün şeir “bir dolu ürəyin 
püskürmə çağı”dır, “dikəlib asfaltı deşən bənövşə”dir, “sinədə 
boğmaq mümkün olmayan bir qəfil hönkürtü” kimi təbii 
proseslərin nəticəsində yaranmış bədii düşüncənin ifadəsidir. 
Rəşad Məcidin lirikası içərisində olduğu cəmiyyətlə və doğma 

https://yazarlar.az/tag/isa-h%c9%99bibb%c9%99yli/

təbiətlə birgə nəfəs alan bir qəlbin həyata şairanə şəkildə 
vurğunluğudur. Onun şeirlərində dünya da, Vətən də, ictimai 
motivlər də, milli duyğular da, sevgi də, təbiət də, tale də 
özünün təbii şeiriyyətini təqdim edir. Mövzusundan asılı 
olmayaraq, Rəşad Məcidin hər misrasının “göyərçin qanadı” 
kimi bənzərsiz obrazlı görkəmi, bayatılarda olduğu kimi hər 
bəndin lirik-fəlsəfi mənası vardır. Rəşad Məcidin şeirləri həyata 
şairanə baxışın özünəməxsus bədii ifadəsidir: 
Leysanların, tufanların inadı sınır, 
Gün işığı parıldayır qaya döşündə. 
Şəfəqləri qucağına sıxıb qızınır, 
Gülümsəyir damlaların düzülüşündə. 
Rəşad Məcidin şeirləri həyat və insan haqqında lirik 
düşüncələrdən yoğrulmuş daxili poetik monoloqdur. Bu şeirlər 
dünyadan, həyatdan və insandan danışan işıqlı və obrazlı 
düşüncələrdən yoğrulmuşdur. Rəşad Məcid şeirlərində bütün 
hallarda, o cümlədən, lirik duyğularını ictimailəşdirəndə də 
obrazlı düşüncənin təbiiliyini və səmimiyyətini, lirizmi qoruyub 
saxlayır. Ona görədir ki, Rəşad Məcidin lirik qəhrəmanı da 
həmin işığın, milli-mənəvi varlığın real və təbii bir daşıyıcısıdır. 
Yol qırağında əlində çomağı ilə yurda keşik çəkən balaca 
çoban haqqındakı obrazlı düşüncələrin ifadəsi və mövzunun 
ictimai mahiyyətinin orijinal poetik təqdimi ilə yalnız Rəşad 
Məcidə məxsus olan şeirin təbii doğuluşu baş vermişdir: 
Tərpənən qanımız, qeyrətimizdir, 
Balaca boyuyla heyrətimizdir. 
Mürgüsü dağılan millətimizdir. 
Orda – keşik çəkir yol qırağında, 
Yurda keşik çəkir yol qırağında. 
Rəşad Məcidin şeirlərində təkcə təbiətin deyil, milli-mənəvi 
dünyamızın daxili mahiyyəti, işıqları bütün təbiiliyi ilə sayrışır. 
Bu, Azərbaycan ədəbiyyatında zaman-zaman “Bakının 
sayrışan işıqlarından”, “közərən ocaqlar”dan, yollara çıxan 
“işıq qatarlarından” sonra yaranmış yeni bir işıq dalğasıdır. 

Nüsrət Kəsəmənli, Ramiz Rövşən, Vaqif Bayatlı, Vaqif 
Bəhmənli, Rüstəm Behrudi, Elman Həbib və başqaları həmin 
yeni şeir axınına hərəsi bir hadisə olaraq gəlmişlər. Rəşad 
Məcidin şeirləri bu böyük dalğanın içərisində özünəməxsus bir 
poetik hadisədir. Rəşad Məcidin lirikası – işıqlı düşüncələrin 
şeiriyyətidir. Onun şeirləri Günəş, işıq, Ay işığı, ümid, ulduz, 
ocaq, pərvanə, şəfəq, şam, nur, od, alov, köz, kibrit, çiçək və 
sair kimi işıqlı ifadələrin cazibəsi üstündə qurulmuşdur. Bu 
şeirlər dəmirçi kürəsi və ya qızmar günəşin altındakı torpaq 
kimi istidir. “Gül-çiçəklər yaraşıqdı, lalələr xaldı eləcə”, “Od-
alov sazını basıb döşünə, Kərəm qisasını aldı Ədalət”, “Bir 
işıqdan keçdim, anam, Gözlərimi dörd elədi” misralarında işıq 
əsas mənanın mühüm daşıyıcısıdır. 
Müdriklik ölçülərində də Rəşad Məcid təbii bədii düşüncənin ən 
fəlsəfi və ümumiləşdirilmiş obrazlı örnəklərini təqdim edə bilir. 
Gənclik illərində yazdığı şeirlərindəki kamillik ömrünün yetkinlik 
dövrünü yaşayan təcrübəli bir insanın mütəfəkkir düşüncəsinin 
ümumiləşmiş poetik ifadəsi kimi səslənir: 
Sonrakı təəssüf hədərdi, hədər – 
Ağlayıb sızlama hər addımbaşı. 
Qəlbin günahını yuyar bəlkə də, 
Ağlın günahını yumaz göz yaşı. 
Rəşad Məcid şeirinin qayəsində “Arazlaşan, Kürləşən Vətənin” 
bütövlüyü və qüdrəti, “At belində, döşündə saz, əlində qılınc” 
nər oğulların daim ayıq-sayıq ölkənin keşiyini çəkməsinin 
müqəddəsliyi, obanın, elin tarixi yaddaşı olan Cıdır düzünün 
timsalında torpağımızın bölünməzliyinin qorunması ideyaları 
müsəlləh əsgər qüruru ilə dayanır. Rəşad Məcidin 
vətənpərvərlik mövzusunda yazdığı şeirlər şair-vətəndaş 
mövqeyinin poetik ifadəsidir. O, ana Vətənlə özü arasında da, 
xalqı və ölkəsi müstəvisində də geniş mənada bütövlüyün 
tərənnümçüsüdür. Böyük ideallara həsr olunmuş Vətən 
şeirlərində həm də yüksək şeiriyyət, böyük bədiilik vardır. 
…Dərəsi, torpağı, düzü, dağıyla, 

Köksümə, qəlbimə yerləşən Vətən. 
Nə vaxtdır bölünən bölünməzliyi, 
Bir namərd baxışlı göz deşən Vətən. 
*** 
…Dikələn qayası, ucalan dağı 
Əyilməz bürcüdür, yanan çırağı. 
Yayılıb Kür boyu, Araz qırağı 
Arazlaşan Vətən, Kürləşən Vətən. 

 
Müşahidə olunur ki, Rəşad Məcidin şeirlərində obrazlı işıqlı 
düşüncələr, həyata lirik-romantik və gerçəkçi baxış həm də 
epik təhkiyə ahəngində ifadə edilir. Bu şeirlərin bir çoxunda 
zahirən görünməsə də, hiss olunacaq səviyyədə müəyyən 
süjet əlamətləri də nəzərə çarpır. Bunlar heç də süjetli lirika 
nümunələri deyildir. Bu şeirlərdə dialoq da yoxdur. Rəşad 
Məcid şeirlərində dərin, zərif duyğularını, həyata və insana 

baxışlarını tərənnüm etmir, elə bil nağıl kimi danışır. Rəşad 
Məcidin şeirlərinin ritmində və mahiyyətində özünəməxsus bir 
nağıl təhkiyəsi vardır. Bu şeirlərin əksəriyyətinin mahiyyətində 
lirik-romantik düşüncə, təqdimatında isə zərif epik təhkiyə 
diqqəti cəlb edir: 
Qan yaddaşım od ələyib duyğularıma, 
Əfsanələr cavab tapıb sorğularıma. 
Bir igid də tez-tez girir yuxularıma 
At belində, döşündə saz, əlində qılınc. 
Rəşad Məcidin şeirlərindəki nağılvarilik həm lirizmi 
zənginləşdirir, həm də epik təhkiyənin poetik daşıyıcısına 
çevrilir. Təkcə nağılvarilik yox, ümumiyyətlə, şifahi xalq 
ədəbiyyatı Rəşad Məcidin bədii yaradıcılığının, xüsusən də 
şeirinin əsas qaynaqlarından biridir. Onun dünyagörüşünün 
formalaşmasında da şifahi xalq ədəbiyyatı mühüm rol 
oynamışdır. Rəşad Məcidin yaradıcılığındakı millilik amili də öz 
kökləri etibarilə real həyati qavrayışla yanaşı, həm də zəngin 
şifahi xalq ədəbiyyatı ənənələrinə bağlıdır. Rəşad Məcid 
uşaqlıq illərinin nağıl-dastan dünyasının onun taleyindəki yerini, 
izini geniş ürəklə etiraf etmişdir: 
Məni çağırdılar… çəkib nağıldan 
Sehrli qarını çağırmadılar, 
Qıratı, Düratı çağırmadılar. 
O uzaq illərin işıqlığında 
Çiçək arzularım boy atır hələ. 
Ayrılıb ilahi uşaqlığımdan 
O səsin ardınca gedirəm hələ. 
*** 
Rəşad Məcidin “Roman” adlandırdığı poeziya serialı onun 
yaradıcılığında şeiriyyətlə, lirika ilə epik əlamətlərin sintezinin 
inkişafı və ümumiləşmiş ifadəsidir. Onun liro-epik şeirləri 
“Roman”a keçid üçün körpü funksiyası daşıyır. Əlbəttə, Rəşad 
Məcid bu əsərini şərti olaraq “Roman” adlandırmışdır. Bu, 
çılğın məhəbbətlə sevən, qarşı tərəfdən anlaşılmazlıq və 

tərəddüdlər hiss edən, tamam cavab ala bilməyən, sevdası 
nakam sonluqla bitən bir gəncin düşüncələrinin poetik 
təqdimatından ibarət olan tale romanıdır. Hətta bu əsərdə əks 
etdirilən mətləblərdən, iztirablardan bəlkə də real olaraq roman 
janrında ayrıca bir əsər də yazmaq olar. Buna görə “Roman” 
ifadəsi əsərin janrını deyil, ilk növbədə adını, sonra isə 
mahiyyətini bildirir. Romana məxsus çoxplanlılıq, obrazların 
zənginliyi, hətta geniş həcm bu əsərdə nəzərdə tutulmayıb. 
Rəşad Məcidin “Roman” adlandırdığı əsər janr baxımından 
liro-epik poemadır. Əsər lirik şeirlərlə və epik təhkiyə ilə ifadə 
olunan hadisələrin nəzərəçarpacaq süjet əsasında 
poetikləşdirilməsi üzərində qurulmuşdur. Liro-epik şeirlərində 
olduğu kimi, 1996-cı ildə tamamlanmış “Roman”da da əslində 
süjet qabarıq şəkildə deyildir. İki gəncin macərasının ayrı-ayrı 
məqamlarını, təfərrüatlarını, düşüncələrini və iztirablarını əks 
etdirən bu əsərdə şeirdən-şeirə keçid əhval-ruhiyyənin, ovqatın 
dəyişməsini, münasibətlərin inkişafını əhatə edən mənəvi 
proseslərin inkişafını izləməyə imkan yaradır. Silsiləvari 
şeirlərdən əsərdəki əsas obrazın tərcümeyi-halını, xasiyyətini, 
aqibətini də müşahidə etmək olur. Poetik şəkildə ifadə olunan 
daxili monoloqlar əsasında yazılmasına baxmayaraq, 
“Roman”da süjetin bütün inkişaf mərhələlərini müəyyən etmək 
mümkündür. “Tapdım” şeiri ilk növbədə “Roman”da epiloq 
funksiyasını yerinə yetirir. Bu, bədii müqəddimədən əvvəl 
gələn, əsər boyu cərəyan edəcək hadisələri, çıxarılacaq 
nəticələri ifadə edən dərin mənalı bir bədii ümumiləşdirmədir. 
Şeir yaradıcılığındakı “gözəgörünməz” süjetləri özündə 
daşıyan bəndlərin funksiyasını Rəşad Məcidin “Roman”ında 
ayrı-ayrı şeirlər yerinə yetirir. Cəmi 56 şeirdən ibarət olan bu 
poetik silsilə süjetin inkişafından doğan poetik düşüncələr və 
qənaətlərdir. Başlanğıc hissədəki “Gəldim” şeiri əsərin süjet 
xəttində bədii müqəddimənin girişi – proloqu funksiyasını 
daşıyır. “Uşaq, uşaq…, balaca uşaq” şeiri “Roman”dakı 
obrazların ilkin təqdimatıdır. “Roman”ın qəhrəmanının “yoluna 

çiçəklər sərmək”, “saçına çələnglər hörmək” istədiyi Uşaq ilə 
onun arasında həm “yaş adlı uçurum qılıncı durur”, həm də 
yaşdan doğan dünyagörüş fərqini də əks etdirir. Bundan sonra 
hadisələrin ilkin dolaşıqlıq mərhələsi başlayır. “Çərlədim” şeiri 
“yüz addımın qabağında bir addıma gücü çatmayan”, “sözü 
kəlbətinlə çıxan” Uşağın xarakterindən yaranan ilk iztirabların 
ifadəsidir. Onu sanki iki dünya arasına salan “Quyu” şeiri ilə 
ziddiyyətlərin daha da artmaqda davam etdiyi görünür. “Qurtul, 
görüm”, “Qurtulmasan batma yasa”, “Ağla” şeirləri əsərdəki 
sevgi iztirablarını dilləndirir. “Mən gəlib çatanda getmişdin artıq” 
şeirində tərəf müqabilin obrazı “nərgiz topası” kimi təqdim 
olunur. “Son” şeirində iztirabların dərin həyəcanı döyünür. 
Amma “Yaxşı ki bu son olmadı” şeiri ilə hadisələr nikbin məcra 
alır, yeni nəfəs qazanır. “Bu həftə”, “Mənim bəsimdir”, “Qurban 
vermə gəl”, “Öldürmək istədiyin hissin nəğməsi” şeirlərindən 
hər biri qarşılıqlı münasibətlərin inkişaf etməkdə olduğunu 
göstərir. 
“Roman”da janr baxımından əsl romanlarda olduğu kimi bir 
neçə yerdə haşiyə xarakterli şeirlər vardır. Üç hissədən ibarət 
olan “Ovqat” şeiri də haşiyə funksiyasını yerinə yetirir. 
Haşiyələr əsərdəki əhvalatın, ovqatın həmin andakı 
mahiyyətinin açılmasına, aydınlaşmasına, gərginliyin 
azaldılmasına xidmət edir. “Qayıdır” şeirində vüsala çatmaq 
yox, hicranın çətinlikləri qarşısında qalan qəhrəmanın “çəkdiyi 
təlaş”ların yenidən qayıtdığı dilə gətirilir. Ümidqarışıq ilkin 
qənaət: “Hələ də uşaqsan”. Və birinci qəti addım: “Əlindəki 
öpüş yeri”: 
Yaqut qaşlı üzük kimi, 
Bahalı bilərzik kimi, 
Göyərəcək, qızaracaq 
Çapıq kimi, kəsik kimi 
Neyləsən də getməyəcək 
Əlindəki öpüş yeri. 
“Əlindəki öpüş yeri” həm də bu mövzuda yazılmış müstəqil bir 

şeirdir. Ümumiyyətlə, “Roman”dakı şeirlərin çoxu mətndən 
kənarda ayrıca şeir nümunəsi kimi qəbul oluna bilər. “Gəldim”, 
“Ağla”, “Sənə görədir”, “Səndən bir söz çıxanacan”, “Sənsiz”, 
“Getdinsə”, “Məni”, “Saatım qurulub sənin vaxtına” və sair 
şeirlər Rəşad Məcidin lirikasının da, yeni Azərbaycan şeirinin 
də dəyərli nümunələri sayılmağa layiqdir. Eyni zamanda, bu 
şeirlər “Roman”da süjetin inkişafını, tərəflərin əhval-ruhiyyəsini, 
həyatın, sevginin, iztirabların da mənasını açmağa, 
aydınlaşdırmağa, inkişaf etdirməyə xidmət edir. Azərbaycan 
ədəbiyyatında poema yaradıcılığında lirik ricətlər, haşiyələr 
kimi şeirlərdən istifadə olunması ənənəsi zəngindir. Lakin 
“Roman”da özünəməxsus nazik bir süjetə malik olan 
poemanın əsasən biri digərinin davamı olan şeirlər üzərində 
qurulması nadir ədəbi hadisədir. 
Hələ XX əsrin səksəninci illərinin sonlarından sürətlə 
dəyişməyə, hətta dağılmağa başlayan və tamamilə təzə 
məcrada yenidən qurulan dünya və ölkə artıq şairlər üçün 
“əzəldən yaranan tamaşa” səviyyəsində xalis lirika nümunələri 
yaratmağa çağıra bilmirdi. Artıq zaman ayrılıqda heç bir janrı 
ön sıraya çəkə bilmirdi. Həyatda, mübarizə yollarında, 
səngərlərdə olduğu kimi, ədəbiyyatda da janrların bir-birinə 
köməyi, yardımı, birgə iştirakı zəruri bir tələbat kimi meydana 
çıxmışdı. Rəşad Məcidin yaradıcılığında özünü büruzə verən 
lirika ilə epik əlamətlərin birliyi Zamanın tələbatından doğan, 
yeni ədəbiyyatın qarşısında duran mühüm vəzifələrdən biri idi. 
Bu mənada Rəşad Məcid bir yaradıcı insan olaraq ən yeni 
dövr Azərbaycan ədəbiyyatının, şeirinin üslubunda 
doğulmuşdur. “Roman” liro-epik poeması müstəqillik dövrü 
Azərbaycan ədəbiyyatının müasir tələblərinin və yeni 
üslubunun mükəmməl bir nümunəsidir. Bu romanda lirik ədəbi 
növün qoşma, gəraylı, heca vəznli şeirin beşlik, altılıq, yeddilik 
poetik formaları və sərbəst vəznli şeirlər hadisələrin axarına, 
obrazların ovqatına uyğun olaraq “iştirak edir”, ya da hadisələri 
və düşüncələri dərinləşdirir və inkişaf etdirirlər. Epik təhkiyədən 

də müxtəlif üsullarla istifadə həm “Roman”ın ifadə tərzini 
zənginləşdirir, həm də ayrılıqda müstəqil bədii nümunələr kimi 
səsləşən şeirləri bir-birilə əlaqələndirir və hərəkətə gətirir. 
“Roman”ın kulminasiya nöqtəsi hesab etdiyimiz “Səndən bir 
söz çıxanacan” şeiri həm ümumən Rəşad Məcid 
yaradıcılığının, həm də konkret olaraq bu epik xarakterli lirik-
romantik poemanın özünəməxsus səciyyəvi ideya və üslub 
imkanlarını nümayiş etdirir. “Roman”ın qəhrəmanı eşqinə – 
andına sadiqliyin son həddinə qədər dözüm və inam göstərir. 
Mənəvi iztirabların ən çətin anlarında “Cavan” adı ilə təqdim 
olunan naməlum oğlanın varlığı bəlli olanda özünüittiham kimi 
meydana çıxan daxili monoloq əsərdəki bütün gərginliyi 
qabarıq şəkildə ifadə edir: 
Hər nə dedim, dümdüz dedim, 
Gecə dedim, gündüz dedim. 
Mən bir kitablıq söz dedim 
Səndən bir söz çıxanacan. 
*** 
…Ay düşüb, yerə enərdi, 
Günəş bezərdi, sönərdi. 
Daşlar da dil öyrənərdi 
Səndən bir söz çıxanacan. 
Ayrılıq və ondan sonrakı mənəvi iztirabların təsviri ilə “Roman” 
sona çatır. Lakin əsər tamamlansa da, “Roman”da təsvir 
olunan kiçik macəranın həyəcanları bitmir. Oxucudan ötrü 
düşünmək üçün bir romanlıq da təəssüratlar qalır. Bu mənada 
“Tapdım” epiloqundakı “Beş ildi xəbərim yox idi ondan, İtmiş 
ürəyimin yerini tapdım” misraları ilə təkcə bir əsərin 
qəhrəmanının taleyində yox, bütövlükdə insanın mənəvi 
ucalığının işığında “Roman” davam edir. 
Ümumiyyətlə, “Roman” liro-epik poeması insanın mənəvi 
bütövlüyünə inam haqqında dəyərli bir epitafiyadır. “Roman” – 
şeirlə yazılmış macəravari serialdır. Liro-epik poema janrında 
yazılmış “Roman” mövzu və mahiyyət etibarilə insanın mənəvi 

bütövlüyünün və ucalığının romanıdır. “Roman” – Rəşad 
Məcidin liro-epik şeirlərinin bütöv bir silsiləsidir. Nəhayət, 
“Roman” Rəşad Məcidin ədəbiyyatda, şeirdə bədii möhürüdür 
və özünütəsdiqidir. 
*** 
Rəşad Məcidin yaradıcılığında 2004-2010-cu illər yeni 
mərhələyə keçid üçün ciddi bir hazırlıq dövrü kimi diqqəti cəlb 
edir. Bu illərdə Rəşad Məcid daha çox publisistika ilə məşğul 
olmuşdur. Publisistika, qəzetçilik işi onu həyatın, cəmiyyətin 
daha da dərinliklərinə nəzər salması, mühiti və insanları bütün 
reallıqları ilə tanıya və tanıtdıra bilməsi üçün şərait yaratmışdır. 
Bundan başqa, 2004-cü ildə qırx yaşında Azərbaycan 
Yazıçılar Birliyinin katibi vəzifəsinə seçilməsi istər-istəməz 
təşkilati işlərə, ədəbi mühitin yenidən qurulması vəzifələrinə 
üstünlük verməsini tələb etmişdir. 
2009-cu ildə nəşr etdirdiyi “Əlvida və salam” kitabında 
toplanmış publisistik məqalələr, yol qeydləri və esselər Rəşad 
Məcidin yaradıcılığında yeni mərhələyə keçidin növbəti 
məşqləridir. Azərbaycan Yazıçılar Birliyinin nəzdində yaratdığı 
Gənc Ədiblər Məktəbində yeni ədəbi nəslin böyük ədəbiyyata 
hazırlanması qayğıları ilə ciddi surətdə məşğul olması zərurəti 
onun özünü də bədii yaradıcılıq baxımından yenidən səfərbər 
etməyə sövq etmişdir. Rəşad Məcidin yaradıcılığında 2011-ci 
ildən etibarən başlanan yeni dalğa həmin ideya-sənətkarlıq 
axtarışlarının, daxili-mənəvi səfərbərlik səylərinin 
qanunauyğun məntiqi davamıdır. 
Rəşad Məcidin 2011-ci ildən sonrakı mərhələdə yaranan 
şeirlərini aşağıdakı kimi qruplaşdırmaq: 1) “Roman” liro-epik 
poeması ilə səsləşən yeni şeirlər; 2) “Dastan” qrupu şeirləri; 3) 
Hekayə poetik silsiləsi. 
Müxtəlif mətbuat orqanlarında Rəşad Məcidin 2014-cü ildə 
oxuculara təqdim etdiyi yeni şeir silsiləsinin bir hissəsi ilk 
baxışda sanki onun “Roman”ının yazıldığı, yaxud çap 
olunduğu vaxt unudulub kitabına daxil edilməmiş parçalar 

təəssüratı yaradır. Başqa bir istiqamətdən baxsaq, yeni 
silsiləyə daxil olan “Sənsən”, “Bəsdi”, “Bəsdi nədir”, “Əlac”, 
“Çıxmışam”, “Məni anla”, “Daha”, “Mələyim, iblisim”, “Sənə 
sarı”, “Məni”, “O” şeirləri sanki “Roman”a sonradan yazılmış 
əlavələr kimi görünür. Həmin şeirlərdən hər birini çox asanlıqla 
“Roman”ın kompozisiyasında münasib məqamlarda oturtmaq 
olar. Bu şeirləri ayrı-ayrı bölmələrə daxil etməklə “Roman”ı 
daha da qüvvətləndirmək mümkündür. Bununla belə, təzə şeir 
silsiləsində “Roman”a münasibətdə başqa bir meyil daha 
qabarıq şəkildə hiss olunur. Sanki bu şeirlər yeni bir “Roman”ın 
ilkin parçalarının əlyazmalarıdır. Bu şeirlərin əksəriyyəti fərqli 
bir süjet ətrafında birləşir. Şeirlərdən get-gedə süjet xəttinin 
dərinləşdiyi və genişləndiyi müşahidə edilir. “Roman”dakı 
şeirlərin çoxusu daha çox “Mən”ə – lirik qəhrəmana aiddir. 
Yeni silsilədə isə üçüncü şəxs kimi “O”ya ağırlıq verilib. Bu “O” 
“Roman”dakı Uşağa bənzəsə də, onun eynisi deyildir. Rəşad 
Məcid “O”nu “boynuna biçilən kəfəni”, “dar ağacı”, həm də 
“xilası”, “mələyi və iblisi”, lirik qəhrəmanı “gah göydə yaşadan, 
gah yerə çırpan” qüvvə kimi təqdim edir. “Roman”dakı Uşaqla 
müqayisədə “O” ilə münasibətlər xeyli dərəcədə aydındır. “O” – 
silsiləsi eşqinə vəfalı lirik qəhrəmanın əbədi sevdasının 
nəğməsidir. Yeni şeirlərdəki lirik qəhrəmanda “Roman”dakı 
ümidsizlik, sentimental əhval-ruhiyyə nikbinlik və inam hissləri 
ilə əvəz olunmuşdur: 
Üstümdə Tanrı nəfəsi, 
Üzümdə sevda həvəsi 
Dağıtmışam dar qəfəsi 
Ölməmişəm, sağ çıxmışam. 
*** 
Keçdim çətin mərhələdən, 
İnildədi, əsdi bədən. 
Bu on ballıq zəlzələdən 
Bir boy qalxıb sağ çıxmışam. 
Fikrimizcə, “O” – şeir silsiləsi daha dərin həyat həqiqətlərini və 

daha yüksək sənətkarlıqla ifadə etməklə təzə bir roman 
meydana qoymaq cəhdinin, niyyətinin poetik ifadəsidir. O – 
“Roman”dakı Uşağın davamının, “Mən” isə əsərin yeni 
qəhrəmanının inkişafının fərqli əks-sədasıdır. Bu, bir-birinə 
üzvi surətdə bağlı olan, lakin hadisələrin inkişafından doğan 
təzə əsərdir. Yeni silsilənin lirik qəhrəmanı “Roman”dakı kimi 
“ürəyinin yerini” beş ildən sonra tapan romantik bir gənc yox, 
artıq əlac haqqında düşünən, “ağrıların min iz yeri” yaddaşında 
sızlasa da çarə axtaran, qərar qəbul edən təpərli, ürəkli bir 
cavandır: 
O-dur sənə dərman, ilac, 
Gördün ki, yox başqa əlac. 
Əlindən tut, üstünə qaç, 
Diri tərpən, di tez yeri. 
Rəşad Məcidin “Hekayə” adlandırdığı şeirlər onun 
yaradıcılığında “Roman”dan “Dastan”a keçid funksiyasını 
daşıyır. Bu şeirlər Azərbaycan süjetli lirikasının poetik 
hekayəsidir. “Roman”da özünü göstərən nağılvari təhkiyə 
“Hekayə” şeir silsiləsində konkret süjetli lirika vasitəsilə təkcə 
hadisəni yox, həm də baş verənlərə münasibətin poeziyasını 
yarada bilmişdir. Bu baxımdan Rəşad Məcidin “Həsrət” şeiri 
Azərbaycan süjetli lirikasının orijinal bir nümunəsi sayılmağa 
layiqdir. 
Rəşad Məcidin yaradıcılığında “Roman” kimi “Dastan” da şərti 
ad olub, lirik qəhrəmanın inkişaf edərək yetkinləşmiş obrazını 
təqdim edən fərqli bir əsərin mahiyyətini ifadə edir. Hadisələrin 
epik tərəfinin bir qədər də qüvvətlənməsi, qəhrəmanın hərəkət 
və davranışlarındakı ayıqlıq və qətiyyətin, çətin vəziyyətlərdən 
çıxmaq qabiliyyətinin nisbətən geniş təsviri “Roman”la 
müqayisədə yeni əsərin “Dastan” adlandırılmasını 
şərtləndirmişdir. Bu mənada “Dastan” əsəri “Roman” liro-epik 
poemasındakı hadisələrin davamı yox, həmin əsərlə səsləşən, 
lakin qəhrəmanı fərqli ampluada təqdim edən yeni romandır. 
“Roman”da olduğu kimi, 2014-cü ilin “Dastan” qrupuna aid olan 

poetik sovqat da müəyyən süjet xətti ətrafında cəmləşən lirika 
nümunələri olmaqla bərabər, həm də hər biri ayrıca, müstəqil 
şeirlərdən ibarətdir. Silsiləyə daxil olan “Sənsən”, “Mələyim, 
iblisim”, “Üzünə qurban” şeirlərində lirika o qədər dərindir ki, 
onları yalnız Rəşad Məcidin yaradıcılığına çox yaxından bələd 
olanlar hər hansı bir süjetin tərkib hissəsi kimi görə bilərlər. 
Şeirlərdən süjet düzəltmək artıq Rəşad Məcidin şeir 
yaradıcılığının oturuşmuş bir sistemidir. Hər biri müstəqil poetik 
nümunə olan ayrı-ayrı şeirlər vasitəsilə geniş süjet xətti 
yaratmaq, kompozisiya qurmaq Azərbaycan ədəbiyyatında ilk 
dəfədir ki, Rəşad Məcidin yaradıcılığında bu qədər davamlı 
olaraq təzahür edir. İlk şeir dəftərində, “Roman” liro-epik 
poemasında nəzərə çarpan və şeirdən-şeirə inkişaf edən süjet 
xətti yaratmaq xüsusiyyətinin “Dastan” qrupu şeirlərində də 
açıq-aşkar görünməsi bu tip ifadə vasitəsinin Rəşad Məcidə 
məxsus fərdi üslubi keyfiyyət olduğunu təsdiqləyir. 
Son onilliyin şeir silsiləsində “Roman”a yaxın olmayan, 
“Dastan”dan xaric şeirlərdə də Rəşad Məcidin yaradıcılıq 
təkamülü aydın surətdə müşahidə olunur. Əvvəla, yeni 
mərhələdə şairin yaradıcılığında ictimai motivləri 
genişləndirmişdir. Rəşad Məcid poeziyada mənəvi 
münasibətlərdən daha çox, ictimai prosesləri mənalandırmağa 
çalışmışdır. O, artıq indiyə qədər “cavabını tapmadığı suallar”ı 
bədii yaradıcılığının əsas obyektinə çevirmişdir. Yeni 
mərhələnin şeirləri illərdən bəri onu daxilən “topalaşıb qurd 
kimi gəmirən”, uzun vaxt ərzində “düşünməkdən yağmalandığı” 
məsələləri diqqət mərkəzinə çəkir. “Göz yaşı” şeirində Rəşad 
Məcid ölkə səviyyəsində itki sayıla biləcək dəyərlərin ağısını 
oxuyur. O, artıq “ölkədə, dünyada nə yenilik var” sualını poetik 
baxımından mənalandırmağı vacib sayır, “mənim danışmağa 
öz xəbərim var” deyərək dünyaya biganə qalmadan milli 
maraqlara cavab verən sualların ədəbiyyatını yaratmağa 
üstünlük verir. Rəşad Məcid bütövlükdə bədii yaradıcılıqda, o 
cümlədən də şeirlərində daha çox yazıçı-vətəndaş kimi çıxış 

edir. Bir çox şeirləri müstəqillik dövrü Azərbaycan vətəndaşlıq 
poeziyasının layiqli poetik nümunələri sayıla bilər. 
Yaradıcılığının XXI əsr mərhələsində vəznindən və 
mövzusundan asılı olmayaraq, Rəşad Məcid bütün hallarda 
şeirlərində vətəndaşlıq duyğusunu özünəməxsus lirika ilə ifadə 
etməyi zəruri hesab edir. Onun əksər şeirləri ictimai motivlərin 
bədiiliklə sintezindən yaranmışdır. Dərin ictimai məzmuna 
malik olan “Bayrağım” şeiri müstəqil dövlətinin bayrağına dərin 
sədaqətini ifadə edən şairin həm də millətinə və ölkəsinə 
xidmət edən sənətin, ədəbiyyatın bayrağını gələcəyə aparmaq 
andının dolğun poetik ifadəsidir. 
“Bayrağım” şeiri həm də “Dastan”ın epiloqu kimi səslənir. 
Rəşad Məcid şeirinin estetik idealı kimi ifadə edilən ağ atlı 
oğlan ölkənin bütövlüyünün və xalqın milli-mənəvi varlığının 
etibarlı keşikçisidir. Bu ağ atlı oğlan – əslində yurdun, torpağın 
sahibidir. “Köç yolunda at üstündə” doğulan, qəlbində bahar 
çağlayan ağ atlı oğlanın idealı isə “işləri qayadan-daşdan” 
keçən xalqına xoş günlər bəxş etməkdir. Rəşad Məcid “ümidi 
işıqlı”, “yolları açıq” təsvir etdiyi ağ atlı oğlanında xalqın bütün 
gücünü cəmləşdirir: 
Köç yolunda, at üstündə 
Qəfil körpələr doğulub, 
Hamıdan sağlam oldular, 
İldırımla savaşdılar, 
Küləklərlə vuruşdular, 
Ağ atlı oğlan oldular! 
Rəşad Məcidin ağ atlı oğlanı müstəqillik yollarında inamla 
irəliyə gedən Azərbaycanın dövlət bayrağının keşiyindədir: 
Səni ən çətin 
Günlərimdə qorudum. 
Beynimə həkk edib, 
Ürəyimə sarıdım. 
Mahnımda, 
Nəğməmdə gizlədim. 

Aya baxıb xatırladım, 
Ulduzumu sevdim. 
Üç rənginə öyrəndim, 
Hər üzünü sevdim. 
Hücumdan, həmlədən qorudum, 
Küləkdən, tufandan keçirdim. 
Bir gün qaldırdım başımın üstünə 
Saxladım, 
Əymədim. 
Qarabağ mövzusunda yazılmış ən yaxşı şeirlərin sırasında 
Rəşad Məcidin “Şuşa” və “Cıdır düzü” şeirlərinin də 
özünəməxsus yeri vardır. Çox səmimi duyğular və orijinal bədii 
vasitələr əsasında 2021-ci ildə yazılmış “Şuşa” şeiri dərhal 
mahnıya çevrilmişdir. Rəşad Məcidin “Şuşa” şeiri Azərbaycan 
poeziyasının Şuşanaməsinin diqqətəlayiq poetik səhifəsidir. 
Min şəhər adı var dillər əzbəri, 
Adların ən üstün adıdı Şuşa. 
Musiqi notudur cüt hecasıyla: 
Dilimin şəhdidir, dadıdı Şuşa. 
*** 
Ciyərdə nəfəsdir, damarda qandır, 
Ruha qanad verən sirli məkandır, 
Bilib eşidəndir, güc artırandır, 
Qoşundur, əsgərdir, ordudur Şuşa. 
*** 
Qoynuna hər gələn yüz xəyal eylər, 
Qıraqda qalanlar qeylü-qal eylər, 
Birini coşdurar, birin lal eylər, 
Tilsimdir, ovsundur, cadudur Şuşa. 
Bütövlükdə Rəşad Məcidin şeir yaradıcılığı torpaq qoxulu, 
Vətən ətirli poeziyadır. Rəşad Məcidin estetik idealı 
mərdanəliyin, bütövlüyün, milli düşüncənin, vətənpərvərliyin və 
müstəqil dövlətçiliyin daşıyıcısı olan lirik-romantik qəhrəmandır. 
Bu lirik qəhrəmanın ayağı odlu torpaqdadır, başının üstündə 

isə dövlət bayrağı dalğalanır. Vətən torpağı ilə dövlət 
bayrağının vəhdəti Rəşad Məcidin estetik idealının 
mahiyyətidir. 
*** 
Məlum olduğu kimi, bədii nəsr sahəsinə Rəşad Məcid az 
müraciət etmişdir. Hələlik onun bizə məşhur “10 sentyabr” və 
“Cənnət dərəsi” hekayələri məlumdur. Qeydlərindən aydın olur 
ki, “Tüstü” adlı bir hekayəsi isə nə vaxtsa hansı redaksiyadasa 
itib. Lakin bu qədər azsaylı hekayələr də Rəşad Məcidin nəsr 
imkanları haqqında fikir söyləməyə, söz deməyə şərait yaradır. 
“10 sentyabr” hekayəsi müstəqillik dövrü Azərbaycan 
ədəbiyyatında hekayə janrının ən yaxşı nümunələrindən biridir. 
Bu, yeni tarixi mərhələdə kiçik hekayənin böyük nümunəsidir. 
“10 sentyabr” kiçik hekayəsində dövrün böyük mətləbləri öz 
əksini tapmışdır. Hekayədə böyük dövlətlər və kiçik xalqlar 
kimi ciddi bir problem sadə bir əhvalat əsasında həll edilmişdir. 
Rəşad Məcid hekayədə kiçik cizgilərlə xarici vətəndaşın 
portreti də cızılmışdır: “Gombul, balacaboy kişi. Kişinin 
ovurdları işləyir. Əslində… paxlavanı çeynəmir, bütöv-bütöv 
udurdu… 
Bayaqkı gombul kişi onu görən kimi “pliz, pliz” deyib 
qucağındakı qıvrımtüklü iti sığallaya-sığallaya dəhlizin əks 
tərəfinə keçdi… Kişinin getdiyi tərəfdən bayaqkı qadın çıxıb 
ona yaxınlaşdı… Alıb çantanı açdı, dollarları saydı. Əlindəki 
şax əsginaslara işarə edərək: 
– Çim it alacaq. 
Sonra pulları çantanın içinə qoyub əlini uzatdı: 
– Sağ ol! Minnetddar-am!”. 
Rəşad Məcidin portretin zahiri görkəmi ilə daxili aləmi arasında 
yaratdığı uzlaşma oxucunun “xarici qonaq” haqqında obyektiv 
nəticə çıxarmasına imkan yaradır. 
“10 sentyabr” hekayəsindəki taksi sürücüsü Akif müasir 
mərhələdə Azərbaycan ədəbiyyatında kiçik adamın böyük 
obrazıdır. XX əsrin əvvəllərindəki “kiçik” adam obrazlarından 

fərqli olaraq, artıq müəyyən peşə sahibi olan, zavodda işləyib 
mükafatlar alan, dəyişən zəmanənin “taqəzası” ilə iş yeri 
bağlanan, çətinliklərlə üzləşən Akif halallığı, zəhmətkeşliyi, 
sədaqəti və səxavəti ilə səciyyələnən obrazdır. Taksi sürücüsü 
Akif cəmiyyətdə gedən ictimai-siyasi proseslərin yaratdığı 
böhranın doğurduğu kiçik adamın bütün taleyini daşıyır və 
psixologiyasını özündə əks etdirir. Akif keçid dövründə baş 
verən mənəvi aşınmaları adlayıb keçən, sıxıntılara düçar olsa 
da, ləyaqətini uca tutmağı bacaran azərbaycanlı obrazıdır. 
Cəmiyyətdə xaos, çaşqınlıq dövrü kimi səciyyələndirilən həmin 
mərhələnin adamlarının ədəbiyyatda daha çox mənəvi 
böhranından, aşınmasından yazmaq meylinin üstün olduğu 
vaxtda Rəşad Məcidin sabit mənəviyyata malik kiçik adamın 
böyük dəyərlərini təqdim etməsi ədəbi prosesin də axarına 
təsir edən əhəmiyyətli hadisədir. 
1987-ci ildə qələmə alınmış “Cənnət dərəsi” hekayəsi Rəşad 
Məcidin bədii nəsr sahəsində ilk addımı olsa da, həm də “10 
sentyabr” hekayəsi üçün məşq funksiyasını daşıyır. Təhkiyə və 
təsvirlərindəki doğmalıqdan başqa, vətənpərvərlik notları bu 
hekayələri yaxınlaşdırır. “Cənnət dərəsi”ndə ifadə olunan 
kəndə qayıdışa çağırış “10 sentyabr” hekayəsindəki milli-
mənəvi dərketməyə qayıdışın start nöqtəsidir. “10 sentyabr” 
hekayəsi ilə Rəşad Məcid həcm etibarilə kiçik bədii forma 
daxilində böyük və dərin ictimai mətləbləri ifadə etmək 
bacarığını nümayiş etdirir. Bu mənada ümumi yaradıcılığının 
fonunda nəzər salsaq, “10 sentyabr” hekayəsi Rəşad Məcid 
nəsrinin “Roman”ıdır. Sabitləşmiş, inkişaf edən və dünya ilə 
üz-üzə olan yeni Azərbaycanda cəmiyyət həyatının epik 
mahiyyətinin gerçək romanı “10 sentyabr” hekayəsinin 
bətnində müşahidə olunur. Bu hekayənin on xarici dilə tərcümə 
edilərək bir kitabda çap edilməsi qlobal məkanda həm müasir 
Azərbaycan nəsrinin indiki səviyyəsinin dünyaya təqdim 
edilməsi baxımından əhəmiyyətli hadisədir. “10 sentyabr” 
hekayəsi ilə Rəşad Məcid böyük ənənəsi olan Azərbaycan 

nəsrinə layiqli bir əlavə gətirə bilmişdir. Rəşad Məcid bir 
hekayə ilə – “10 sentyabr” hekayəsi ilə müasir Azərbaycan 
ədəbi mühitində nasirlik səlahiyyəti qazanmışdır. 
*** 
Hansı istiqamətdən baxmağımızdan asılı olmayaraq, Rəşad 
Məcid daha çox mətbuat aləmindəki geniş fəaliyyəti və 
publisistikası ilə görünür. Rəşad Məcidin publisistikası onun 
nəsri ilə jurnalistikası arasındakı xüsusi bir yaradıcılıq 
hadisəsidir. Günün nəbzindən doğan çoxsaylı məqalələr 
yazmaq meyli jurnalistika fəaliyyəti baxımından Rəşad Məcid 
daha çox naşirdir. Rəşad Məcidin Baş redaktoru olduğu “525-
ci qəzet” müstəqillik dövrü Azərbaycan mətbuatının inkişafının 
mükəmməl bir göstəricisidir. “525-ci qəzet” Azərbaycanda 
ictimai-siyasi mətbuatla ədəbi mətbuatın hər ikisinin 
funksiyalarını birlikdə daşıyan və yüksək peşəkarlıqla inkişaf 
etdirən nadir qəzetçilik nümunəsidir. Bu mənada “525-ci qəzet” 
yeni tipli jurnalistika məktəbi yaratmış mətbuat orqanıdır. 
Çoxaspektli mətbuat orqanı olan “525-ci qəzet” Rəşad Məcidin 
Azərbaycan milli mətbuatının inkişafında tarixi xidmətidir. 
Bununla belə, Rəşad Məcid həm də özünəməxsus 
publisistikası olan qəzet adamıdır. Publisistikası konkret 
problemlər ətrafında araşdırmaların və mühakimələrin ifadəsi 
əsasında formalaşır. Publisistikasındakı analitik təhlil həyatı, 
prosesləri, insanları daha dərindən göstərməyə, obyektiv 
nəticələr çıxarmağa şərait yaradır. Müxtəlif illərdə yazılmış 
“Unudulmamaq haqqı”, “Yeni paytaxt ehtiyacı”, “Səfərin təzəsi, 
dostun köhnəsi”, “Əlvida və salam”, “Ağ dənizin duzu” və sair 
kimi publisist məqalələri müasir cəmiyyətin doğurduğu konkret 
məsələlər ətrafında müşahidələr və mühakimələrdir. 
Publisistikasında Rəşad Məcidin bir ziyalı-vətəndaş olaraq 
aydın mövqeyi ifadə olunur. Publisist məqalələrindəki təmkinli 
və aydın mövqeyə malik Rəşad Məcidlə cəmiyyətdən, gündəlik 
həyatdan tanıdığımız Rəşad Məcid bir-birini tamamlayır. 
İctimai-siyasi və ədəbi-elmi mühiti tam olaraq birlikdə görməyi 

və dəyərləndirməyi bacarmaq, daim irəliyə doğru dərk olunmuş 
obyektiv baxış Rəşad Məcidin jurnalistika fəaliyyətinin və 
publisistikasının mahiyyətini təşkil edir. 
Rəşad Məcidin siyasi publisistikasında da müəyyən mənada 
bədiilik var, dərin səmimiyyət ifadə olunmuşdur. Azərbaycan 
Respublikasının Prezidenti İlham Əliyevlə 2013-cü ildə iki 
görüşdə – Milli Mətbuat Günündə və dövlət başçımıza 
“Jurnalistlərin dostu” mükafatının təqdim olunması 
mərasimindəki çıxışları bir media təmsilçisindən çox, yüksək 
ziyalı – vətəndaş düşüncəsinin təbii və səmimi ifadəsidir. 
“Dəlicəsinə” kitabına “Mətbuat tarixinə yazılacaq böyük hadisə” 
və “Dostluğun böyük nümunəsi” adları ilə daxil etdiyi 
mətnlərdəki müraciət, xitab üstündə qələmə alınmış məqalə 
əhəmiyyətli publisistika nümunələridir. 
Daha bir publisistika nümunəsində – “İdarəçilik 
Akademiyasında jurnalistika dərsi” məqaləsində “yaxşı nədir, 
pis nədir” sualına verdiyi şərhlər həm də Rəşad Məcidin 
mətbuata, publisistikaya, əslində, bütövlükdə həyata 
münasibətindəki sabit və aydın mövqeyi dolğun şəkildə əks 
etdirir: “Yaxşı nədir, pis nədir” sualının cavabına toxunmuşkən 
qeyd edim ki, əslində, istənilən məsələyə ən azı iki yanaşma 
var. Cəmiyyətdən özünü təcrid edən, ətrafında baş verənlərə 
biganə yanaşan insanlar, adətən, bu seçimdə daha asan olana 
– mənfi çalara, neqativə üstünlük verirlər. Yaşadığı topluma, 
onun problemlərinə laqeyd qala bilməyənlər, lokal yox, 
mümkün qədər qlobal görünən, ölkəsinin, Vətəninin işıqlı 
gələcəyini arzulayanlar isə mənfilikləri görüb qeyd etməklə 
yanaşı, cəmiyyətdəki müsbət tendensiyaları da qabartmağa, 
ətrafına pozitiv baxmağa çalışırlar”. 
Qarabağa Böyük Qayıdış mövzusunda 2021-2022-ci illərdə 
yazdığı məqalələr bu mövzuda meydana çıxan ən yaxşı 
publisistika nümunələridir. “Şuşa havasının gətirdiyi nağıl”, 
“Şuşa gör nələr eylər”, “Gecikmiş Ağoğlan bələdçiliyi”, “Şuşaya 
getmək” kimi məqalələri publisistikanın mükəmməl 

Qarabağnamələri adlandırıla bilər. 
Son illərdə yaratdığı “Qələmsiz yazılanlar” status-esseləri ilə 
Rəşad Məcid Azərbaycan publisistikasında tam yeni bir 
istiqamət yaratmışdır. Rəşad Məcidin statusları və sms-
esseləri müstəqillik dövrü Azərbaycan sosial şəbəkə 
publisistikasında yeni hadisədir. Bu statuslar və sms-esselər 
yeni tarixi mərhələdə Azərbaycan publisistikasının feysbukdakı 
stenoqramıdır. “Qələmsiz yazılanlar”la Rəşad Məcid geniş 
mənada sosial şəbəkə ədəbiyyatını, xüsusən də feysbuk 
publisistikasını ilk dəfə olaraq ədəbi dövriyyəyə daxil etmişdir. 
Onun bir çox sms-statusları kiçik hekayə təəssüratı yaradır. 
Rəşad Məcid status esse və sms miniatür hekayəsinin 
yaradıcısıdır. 
Bütün bunlardan başqa, “525-ci qəzet” vasitəsilə 
Azərbaycanda publisistikanın yeni nəslinin formalaşdırılmasına 
açdığı geniş meydan, verdiyi böyük dəstək də jurnalistikanın 
inkişafı yollarında izi qalacaq hadisədir. Publisistikasındakı 
özünəməxsus sənətkarlıq Rəşad Məcidin bu sahəyə 
qəzetçiliklə bədii yaradıcılıq arasında xüsusi bir fəaliyyət növü 
kimi yanaşdığını göstərir. 
Rəşad Məcid bir ədəbi şəxsiyyət olaraq bütün yönləri ilə 
yaradıcı olan, axtarışlarının ardıcıllığı və bədii təfəkkürünün 
orijinallığı və genişliyi, baxışlarının və inamının bütövlüyü ilə 
fərqli görünən kamil və professional bir Azərbaycan yazıçısıdır. 
Rəşad Məcidin simasında milli təfəkkürlə ədəbiyyat düşüncəsi 
və aydın siyasi baxış vəhdət təşkil edir. 
 

İlkin mənbə:  edebiyyatqazeti.az 

 

                                            

                                             

http://edebiyyatqazeti.az/news/edebi-tenqid/9269-resad-mecid-nece-varsa


Yazarlar                                              Avqust    2023 

 

 25  

 

   Nizami CƏFƏROV 

                      

Rəşad Məcid, yaxud ürəyi dünya qədər genişliyin metafizikası 
Əgər akademik İsa Həbibbəyli bütün tərəflərilə, həqiqətən, dəyərli 
olan «Bütün yönləri ilə yaradıcı» məqaləsini çap etdirməsəydi, yəqin 
ki, mən Rəşad Məcid haqqında yazmağı hələ beş-on il də 
gecikdirəcəkdim… Neçə illərdir hər Rəşadı görüb onu hansısa 
yaradıcılıq uğuru münasibətilə təbrik edəndə əlavə eləyirəm ki, 
«Rəşad, gərək sənin bu möhtəşəm xidmətlərin barədə yazam”… O 
da özünəməxsus səmimi (və yumorlu) bir təbəssümlə, təvazökarlıqla 
söhbəti belə yekunlaşdırır ki, «bax da, professor». 
Ancaq akademik İsa Həbibbəylinin geniş həcmli (monoqrafik) 
məqaləsi çap olunandan, hətta ayrıca kitab şəklində çıxandan sonra 
Rəşad həmin səmimi (və yumorlu) təbəssümü saxlasa da, 
təvazökarlıq məsələsində çox da dərinə getməyib cəsarətlə dedi ki, 
«professor, o boyda akademik yazandan sonra da hələ 
fikirləşirsən…” Dedim ki, «Rəşad, oxudum, vallah, akademik elə 
yazıb, sənin yaradıcılığını elə təhlil edib ki, mənə bir söz qalmayıb, 
qorxuram bundan sonra heç yazası olmayam…» Dedim… Ancaq 
elə o andaca düşündüm ki, ürəyi dünya qədər geniş bu yazıçı, 
jurnalist, ictimai xadim (və ziyalı!) barəsində həmişə yazmaq (və 
düşünmək!) üçün nə qədər istəsən material var. Hər şeydən əvvəl 
ona görə ki, Rəşad Məcid, İsa Həbibbəylinin dəqiq ifadəsilə desək, 
«müstəqillik dövrü Azərbaycan ziyalılığının fəal vətəndaşlıq mövqeyi, 
aydın milli düşüncəsi, açıq və yetkin təfəkkürü» olan 

nümayəndəsidir. Və bu, o deməkdir ki, Rəşad Məcidin şəxsində 
(timsalında!) təzahür edən çoxmiqyaslı (və çoxşaxəli) istedad, 
yaradıcılıq enerjisi yalnız bir nəfərə məxsus, fərdi, subyektiv (və 
«qapalı», mücərrəd) bir hadisə deyil, bütövlükdə, bütün ictimai 
mütəvazeliyi ilə mənsub olduğu xalqa, cəmiyyətə məxsusdur… Mən 
Rəşadın «bütün yönlərilə yaradıcı» olmağının səbəbini, mənbəyini 
(metafizikasını!) , təkrar- təkrar deyə bilərəm ki, Tanrının ona 
səxavətlə bağışladığı dünya qədər geniş ürəyində görürəm!.. 
Heç bir şübhə etmirəm ki, Rəşad Məcidin həm yaradıcılığında, həm 
də geniş ictimai fəaliyyətində (əslində, bu da yaradıcılıqdır) 
qazandığı nə uğurlar varsa, Tanrıdan gəlir. Və deyəsən, bu, hərdən 
bir özünə də əyan olur… 
Olsun ki, şeiri Allah adama 
Yaşadıb ömründə tufan yazdırır. 
Birinə «Məsnəvi», birinə «Xəmsə», 
Birinə sevgidən roman yazdırır. 
*** 
…Mənə də lütf edib öz kərəmini, 
Yenidən yolladı öz qələmini. 
Yaşlı gözlərimin silib nəmini, 
Oturdub diz üstə dastan yazdırır. 
*** 
Tanıdım üzünü, duydum rəngini, 
Hiss etdim göylərin bu ahəngini. 
Ard- arda düzülən söz çələngini, 
Özüm yazmıram ki, yazan yazdırır. 
Mən Rəşadı kifayət qədər gənc yaşlarından tanıyıram. Və onu 
həmişə istedadlı, ziyalı, yaradıcı insanlar arasında, elə gənc 
yaşlarından «ağsaqqal», nüfuzlu, sözünə, şəxsiyyətinə hörmət 
edilən görmüşəm… Onu az və ya çox tanıyanların hamısı yaxşı 
bilirdi ki, Rəşad bu dünyaya təmiz, müqəddəs və insanı «uyqudan 
bidar» (M.Füzuli) edən sözün arxasınca gəlib… O illərdə Rəşad 
Məcidin sözü hələ ağ işıq kimi bütöv idi, ancaq çox keçmədi ki, 
tamamilə təbii olaraq, öz spektrlərinə ayrıldı. 
Və Rəşad ömrü boyu davam edəcək «söz oyunu»na girdi… Özü 
demiş… 
Başlayanda macəradı, 

Dəcəllikdi, zarafatdı. 
Bir də gördün ciddiləşdi, 
Yaxın gəldi addım- addım – 
söz oyunu. 
*** 
… Qaydası yox, düsturu yox, 
Yüz yerə aparar səni. 
Orbitindən aralayıb 
Oxundan qoparar səni 
söz oyunu. 
*** 
Kimində qulaqda bitər, 
Kimində yataqda bitər. 
Çox dalsan dərinliyinə 
Bu qara torpaqda bitər 
söz oyunu. 
Rəşad Məcid ilk gəncliyindən bu dünyada nə iş görübsə ürəklə 
görüb, nə «oyun» oynayıbsa ürəklə oynayıb. Qələbəsi, uğuru da 
ürəkdən gəlib, haradasa «məğlubiyyət»i, «uğursuzluğ»u da… 
Hətta «peşimançılığ»ı da… 
Bilməzdim bu qədər ağrı verəcək, 
Hər təzə misrası üzəcək məni, 
Yolumu daşlığa sarı döndərib, 
Bu qədər incidib əzəcək məni… 
Bilsəydim, yazmazdım bu şeirləri. 
*** 
Mən dedim, yazdıqca unutduracaq, 
Köhnə ağrıları, əski dərdləri.- 
Bağrımın başında qalayıb ocaq, 
Yenidən yaşatdı məşəqqətləri… 
Bilsəydim, yazmazdım bu şeirləri. 
*** 
Ağrılar, əzablar ac quzğun kimi, 
Boynuma uzatdı caynaqlarını. 
Vurduğun yaralar sağalmamışkən, 
Yenidən qopardı qaysaqlarını… 
Bilsəydim, yazmazdım bu şeirləri. 

Rəşadın şeirlərində ən çox işlədilən bir söz var, o da «ürək»di, hətta 
bu sözü işlətmədiyi şeirlərində, hekayələrində, məqalələrində, 
müsahibələrində də bir ideya var – o da ürək yanğısıdı… 
İlişib bir küncdə qalan fikrimin, 
Düşünüb, daşınıb sirrini tapdım. 
Dəyişən halımın səbəbin gəzdim, 
Yüz səbəb içindən birini tapdım. 
*** 
Bildim bahar gəlib yenə payızda, 
Duyğum çiçək açdı cansız kağızda. 
Çoxları üzərkən hələ dayazda, 
Yaxşı ki, adlayıb dərini tapdım. 
*** 
Şırıltı duyulur mürgülü qandan, 
Ayılır yuxudan, açılır dondan, 
Beş ildi xəbərim yoxuydu ondan, 
İtmiş ürəyimin yerini tapdım. 
Rəşadın ürəyinin dünya qədər genişliyinin birinci göstəricisi onun 
qeyri- adi həssaslığıdır ki, bu keyfiyyət özünü ən bəsit məişət 
məsələlərindən başlayıb ən mürəkkəb sosial- siyasi, ideoloji 
proseslərə münasibətə qədər davam edir. 
Qeyri-adi (və çoxmiqyaslı) həssaslıq Rəşad Məcidin təbiətən 
səmimiliyində, ünsiyyətcilliyində, dostlar arasında mütəvaze (və 
xarizmatik) liderliyində bütün aydınlığı ilə təzahür edir. Adətən, 
daxilən zəngin, intellektual insanlar bir az qapalı, eqoist olurlar, 
mümkün qədər çalışırlar ki, öz daxili mənəvi-intellektual enerjilərini, 
zənginliklərini hara gəldi sərf eləməsinlər. Və belə insanlar, bir qayda 
olaraq, hisslərini, düşüncələrini, mülahizələrini cəmiyyətə ünvanlı bir 
şəkildə, başqa sözlə, yazıb nəşr etdirərək çatdırmaq istəyir, 
«müəlliflik hüququ»nu qısqanclıqla qoruyurlar. Hətta hisslərinin 
müəllifliyini belə… Yəni mən keçirdiyim sevinci heç kim keçirməsin, 
mən çəkən dərdi heç kim çəkməsin… 
Bu baxımdan Rəşad kənardan olduqca paradoksal görünə bilər… 
Çünki o nə qədər daxili dünyasının sakinidirsə, o qədər də cəmiyyət 
(məclis!) adamıdır. Və sayını-hesabını itirdiyimi çoxlu, eyni zamanda 
çox müxtəlif səviyyəli görüşlərimizdə Rəşadı bir dəfə də olsun nəinki 
darıxan, özünü camaatdan təcrid edən, heç belə bir fikrə düşən də 

görməmişəm… Əksinə, dərin (və həssas!) məntiqi, zərif yumoru, 
təmkinli, rahat, şövqlü səsi, sirayətedici, işıqlı təbəssümü ilə məclisə, 
məclisdəkilərin münasibətlərinə sözün böyük mənasında ton verən 
Rəşadı bircə dəfə görüb dinləyən, inanmıram ki, onun suqqestiv 
obrazını nə vaxtsa unuda bilsin. 
Heç yadımdan çıxmaz ki, Antalyada, «Dialoq Avrasiya»nın kifayət 
qədər mötəbər bir toplantısında idik. 
Toplantı beynəlxalq dialoqda medianın xidmətlərinə həsr 
olunduğundan dünyanın müxtəlif ölkələrindən çoxlu jurnalistlər, 
mətbuat işçiləri gəlmişdilər. 
Azərbaycandan olan biz «dialoqçu»lar belə qərara gəldik ki, 
çoxşaxəli (və çoxmiqyaslı) «fəaliyyətlər»imizi koordinasiya etmək 
üçün özümüzə bir «ağsaqqal» seçək. Belə də oldu… Hamımızın çox 
hörmət elədiyi, nüfuzlu, intellektual (ancaq təşkilatçılıq qabiliyyəti o 
qədər də böyük olmayan, həddindən artıq demokratik, insanpərvər 
və ürəyi yumşaq!) bir dostumuzu «ağsaqqal» seçdik. Səhərisi gün 
bir yerə yığışanda «ağsaqqal» öz işi ilə məşğul olmaq, rəhbərlik 
missiyasını həyata keçirmək əvəzinə dedi ki, «Rəşad, Rusiyadan 
gəlmiş bir məşhur xanım jurnalistlə tanış oldum, xeyli səmimi söhbət 
elədik…» Rəşad zahiri bir laqeydliklə soruşdu: «Bu səhər liftin 
qabağında söhbət elədiyiniz xanımı deyirsiz?» Yəni ki, geniş izahata 
ehtiyac yoxdur, xəbərim var, görmüşəm… «Ağsaqqal» onun 
müvəffəqiyyətinə bu qədər diqqətsiz yanaşıldığına dözməyib «yox, 
əşi, bu tamam başqasıydı» deyəndə Rəşad məsələyə öz 
münasibətini elə bildirdi ki, hamımızın yaddaşına əbədi həkk olundu: 
«Ağsaqqal, siz əməlli-başlı məişət pozğunu imişsiniz ki…» 
Bu sözdən sonra «ağsaqqal» ha çalışdısa özünün bizim 
üzərimizdəki beş-altı gün davam edəcək halal hakimiyyətini heç 
formal olaraq da bərpa eləyə bilmədi. 
Çünki Rəşadın son sözü bizlə bir yerdə «yazdığı» bir şeirin, yaxud 
hekayənin son misrası, və ya son cümləsi idi… 
Həssaslıq həm də həyatın insan qarşısına qoyduğu hər cür suallara 
cavab axtarmaqdır… Hətta cavabını verə bilməyəcəyinə əvvəlcədən 
əmin olduqlarımıza da… 
Zamanında döyülmədi dəmirin, 
Hələ çox su aparacaq xəmirin. 
Topalaşıb məni qurdtək gəmirir, 

Cavabını tapmadığım suallar. 
*** 
Biri sönmür, mayak kimi hey yanır, 
Üçü burda, beşi orda oyanır. 
Gah divandan, gah mətbəxdən boylanır, 
Cavabını tapmadığım suallar. 
*** 
Düşünməkdən yağmalandım, talandım, – 
Bəlkə, elə uydurmadı, yalandı? 
Belə getsə axirətə qalandı, 
Cavabını tapmadığım suallar. 
Rəşadın ürəyinin dünya qədər genişliyinin ikinci göstəricisi onun 
yaradıcılığının (istedadının!) çoxşaxəliliyidir ki, İsa Həbibbəyli öz 
məqaləsində məsələnin bu tərəfini təfsilatı ilə təhlil etsə də, fikrimcə 
müəyyən mənada, polemikaya da yer qoymuşdur… 
İsa müəllim yazır: «Çoxcəhətli yaradıcılıq fəaliyyətinə malik olan, şeir 
də, hekayə də yazan, publisistik məqalələrini də, ədəbi- tənqidi 
yazılarını və müsahibələrini də geniş ictimaiyyətə təqdim edən 
Rəşad Məcidin fəaliyyətində ən uzunömürlü sahə publisistikadır». 
Ancaq mən düşünürəm ki, Rəşad Məcid peşəkar publisist kimi 
formalaşana qədər artıq istedadlı bir şair olaraq tanınırdı, özü də 
yaxşı tanınırdı… Poeziya meydanında kifayət qədər ustalıqla söz 
oynadırdı. Və xeyir-duasını da Hüseyn Hüseynzadə (Arif) vermişdi… 
Lakin təəssüf ki, «onun, demək olar ki, ədəbiyyatşünaslıq elminin 
diqqətindən kənarda qalmış lirikası bir şair olaraq Rəşad Məcidin 
şeir yaradıcılığı haqqında konkret, sistemli və ümumiləşmiş elmi söz 
demək üçün meydan açır. Nəhayət, Rəşad Məcidin şeir yaradıcılığı 
müstəqillik ərəfəsinin və yeni dövrün (müstəqillik dövrünün –N.C.) 
Azərbaycan poeziyasındakı inkişaf proseslərini izləmək, təhlil etmək, 
nəticələr çıxarmaq baxımından da əhəmiyyətlidir» (İsa Həbibbəyli). 
Mən inanmıram ki, Rəşad Məcidin poeziyasının ideya-estetik və 
poetexnoloji məzmun-mahiyyətini kimsə hələ bundan neçə illər 
sonra da İsa Həbibbəyli qədər dəqiqliklə, peşəkarlıqla (və həm 
özünəməxsus, həm də Rəşada layiq ürək genişliyilə!) aşağıdakı kimi 
interpretasiya edə bilsin: 
«…Rəşad Məcid üçün şeir «bir dolu ürəyin püskürmə çağı»dır, 
«dikəlib asfaltı deşən bənövşə»dir, «sinədə boğmaq olmayan bir 

qəfil hönkürtü» kimi təbii proseslərin nəticəsində yaranmış bədii 
düşüncənin ifadəsidir. Rəşad Məcidin lirikası içərisində olduğu 
cəmiyyətlə və doğma təbiətlə birgə nəfəs alan cavan bir qəlbin 
həyata şairanə şəkildə vurğunluğudur. Onun şeirlərində dünya da, 
Vətən də, ictimai motivlər də, milli duyğular da, sevgi də, təbiət də, 
tale də öz şeiriyyətini təqdim edir. Mövzusundan asılı olmayaraq, 
Rəşad Məcidin şeirləri daşdan süzülüb keçən bulaq suyu qədər saf, 
təmiz və təbiidir…» 
Bu su bu daşdan keçincə, 
Nə çəkir, Allah bilir. 
Daş çəkir suyun, 
Şəhdini-şirəsini. 
Ən iri damcı da 
Əzilir, didilir. 
Bu su bu daşdan keçincə 
Nə çəkir, Allah bilir… 
Rəşad Məcid «təpədən dırnağa» şair olmasaydı bu qədər səmimi 
publisist olmazdı… Ola bilməzdi!.. 
Rəşadın ürəyinin dünya qədər genişliyinin üçüncü göstəricisi özünü 
təbiətinin (və yaradıcılığının) hər cür regionçuluqdan uzaq 
ümummilliliyində (və ümumbəşəriliyində!) göstərir… 
Əsli-kökü etibarilə Qarabağdan olması, bu gün uğrunda bütün 
varlığımızla (həm maddi, həm də mənəvi!) mübarizə apardığımız bu 
müqəddəs torpaqda doğulub boya- başa çatması Rəşadın daxili 
aləmini, elitar ailə tərbiyəsini (və geniş mənada, təbiətini), böyük-
kiçik yerini bilməsini, qandan-gendən gələn aristokratlığını təmin 
edən mənbə-amillərin ən mükəmməli, ən mötəbəridir. 
Çox gənc yaşlarında atasına müraciətən yazdığı bir şeiri var… 
Qəlbimiz bir olub, ürəyimiz bir, 
Mənim kədərimə hər an yanmısan. 
Mənim uğuruma özümlə birgə, 
Duymuşam, şadlanıb qanadlanmısan. 
*** 
…Ömrüm apaydındı qarşında sənin, 
Yaxşımı, pisimi görmüsən, ata. 
Bəzən təsəlliyə möhtac olmusan, 
Mənəsə təsəlli vermisən, ata. 

*** 
…Büdrəsəm, sızlayar yaran, bilirəm, 
Ümid doğrulmasa, yaşamaq çətin. 
Oğulluq adını haram bilərəm, 
Əgər ucaltmasam başını sənin. 
Rəşad atasının oğludur… Ona görə də doğma yurdun düşmən 
əlində olması onu körpə uşaq kimi kövrəldib ağlada bilər… 
Bu qədər ağrını, bu qədər dərdi, 
Sıxıb ürəyimdə saxlamamışdım. 
Camaat içində, adam içində, 
Bu qədər kövrəlib ağlamamışdım. 
*** 
Sən, dostum, Ağdamdan danışma mənə, 
Sən də heç Laçından, Şuşadan demə. 
Məni yandıracaq xatirələri, 
Sakitcə pıçılda, ucadan demə. 
*** 
Mən indi o qədər kövrək, həssasam, 
Gözümün suyundan pas tutasıyam. 
Təkcə torpağa yox, təkcə elə yox, 
Hətta hisslərə də yas tutasıyam. 
«Cıdır düzü» deyəndə Rəşadın ürəyi qanayırmış… Hələ çox gənc 
ikən… 
Dərədə möcüzə, dağda möcüzə, 
Torpağa bu qədər vurulmamışdım. 
Gözəllik önündə heç vaxt, heç vədə, 
Belə təzələnib durulmamışdım. 
*** 
Dili tutulubmu torpağın, daşın? 
Görən niyə belə səssizdi bu yer? 
Haçansa Üzeyir ayağı dəyib, 
Yəqin ona görə əzizdi bu yer. 
*** 
…Burda daşları da qoruyaq gəlin, 
Hansı bir daşdasa Vaqif qanı var. 
Bura yaddaşıdır obanın, elin, 
Burda hər bir nəslin öz ünvanı var… 

Bununla belə Rəşad Məcid dünyagörüşünün miqyası etibarilə həm 
mükəmməl, bütöv, etibarlı bir Azərbaycan övladı, həm də dünyanın 
gəliş-gedişindən, ümumən həyat (və insan) mənzərələrindən yaxşı 
baş çıxaran həssas analitikdir, dünyanın tarixindən olduğu kimi bu 
günündən də dərs almağın, öyrənməyin, ona uyğunlaşmağın və ya 
onunla polemikaya girməyin metodlarını, üsullarını yetərincə 
mənimsəmiş çevik, öz mövqeyi olan mütəfəkkirdir. Və Rəşad 
Məcidin analitizminin, mütəfəkkirliyinin canlılığı, məhsuldarlığı 
ondadır ki, «amorf», sxolastik və ya pedant deyil, dünyayla onun öz 
dilində – onun az qala hər gün dəyişən «çağırışlar»ının 
(həyəcanlarının!), stilizasiyalarının, improvizələrinin, ritm-
intonasiyalarında danışa bilir… 
Məsələn… «525- ci qəzet»!.. 
Rəşad Məcid ürəyini səmimiyyətlə (və cəsarətlə!) dünyaya açır, 
onun əsərləri, xüsusilə şeirləri beynəlxalq aləmə çıxır. Və 
Azərbaycan bədii, elmi, publisistik təfəkkürünün humanizmini yüksək 
kürsülərdən nümayiş etdirir. Və sonra əlavə edir ki… 
Bütün bunlar bir nağıldı, 
Açdım mən sizə danışdım. 
Hamının xəbəri oldu, 
Guya gizlicə danışdım. 
*** 
Cəmi bir fəslin içində, 
Doğuldum, yaşadım, öldüm. 
Ölümün dadına baxdım, 
Həyatın qədrini bildim. 
*** 
…Göydən on üç şeir düşdü, 
Səhv saldım, dedim almadı. 
Hamısını Sizə verdim – 
Mənə biri də qalmadı. 
Rəşadın ürəyinin dünya qədər genişliyinin dördüncü göstəricisi onun 
yaxşı tanıdığı, sevdiyi, hər hansı sahədəki istedadını dəyərləndirdiyi 
insanlara, dostlara sonsuz (və təmənnasız!) sevgisi, özündən 
yaşlılara daxildən gələn ehtiramı, özündən cavanlara təmkinli 
qayğısıdır… Hərdən mənə elə gəlir ki, Rəşadın bu dünyada 
sevmədiyi insan yoxdur və əgər Rəşad kimə qarşısa bir az laqeyd, 

yaxud biganədirsə, deməli, həmin Allah bəndəsini yaratdığına 
Allahın özü də peşmandır. 
Kifayət qədər gənc yaşlarında bu gün ən təcrübəli (və populyar) 
mətbuat orqanlarından olan «525-ci qəzet»i yaratdı, gənclərdən 
ibarət gözəl bir yaradıcı kollektiv yığdı, heç bir şəxsi və ya qrup 
mənafeyi güdmədən bütün az və çox istedadlı qələm adamlarının 
yazılarını geninə-boluna çap elədi. Və Azərbaycan Yazıçılar 
Birliyinin katibi seçiləndən sonra Birlikdən «narazı» gəncləri bir yerə 
yığıb onlara sözün həqiqi mənasında böyük qardaşlıq qayğısı (və 
düz yol!) göstərdi… Həm də bu tarixi işləri elə bir təvazökarlıqla 
gördü ki, çoxlarına, xüsusilə qaşınmayan yerdən qan çıxarmaq 
həvəskarlarına həmişəlik dərs oldu. 
Hansı gəncdə bir balaca yaradıcılıq qabiliyyəti – intellekt, ürək 
gördüsə, onu dərhal hər yerdə təbliğ eləməyə, məsuliyyətini 
artırmağa, özünü, ilk növbədə, öz gözündə ucaltmağa, qarşısında 
geniş meydan açmağa çalışdı. 
Və bütün bunları bacardı. Sübut elədi ki, istedad heç zaman 
istedada mane olmur, yaradıcılıqda heç kim heç kimin yerini dar 
eləmir. 
Rəşad Məcidin öz ətrafına olan bu «dopdolu» sevgisi özünü 
poeziyasının intim (təhtəlşüur) dərinliklərində də bütün açıq-aşkarlığı 
ilə göstərir… 
Necə də dopdoluyam səninlə – 
ağlınla doluyam, 
sözlərinlə, coşğunla, ruhunla doluyam, 
heyrətinlə, saflığınla doluyam, 
inadınla, fədakarlığınla, 
bəxş eləməyinlə doluyam, 
ətrinlə, nəfəsinlə, baxışınla doluyam. 
*** 
Gülüşün qanadlarımdı – 
səmanla, göyünlə, torpağınla doluyam, 
təmasınla, həyəcanınla, sevginlə doluyam. 
Sənsən varım, varidatım, mülküm, dövlətim- 
səninlə dopdoluyam. 
Çox zənginəm, çoox… 
Mövlanə Cəlaləddin Rumi deyirdi ki, istəyirsən buddist ol, istəyirsən 

iudaist, istəyirsən xristian, istəyirsən müsəlman, fərqi yoxdur, mənim 
dərgahıma gəl!.. 

 
Rəşad Məcid də ulu əcdadından altı-yeddi əsr sonra eyni şeyi deyir, 
ancaq fərqli «qrammatika», fərqli «terminologiya» ilə… 
Əsəblərim tarıma çəkildi, 
Damarımda qanım soyuyur. 
Ürəyim zorla vurur, 
Bu yandan da sən gəlmirsən. 
*** 
Boğuluram səfalət içində, 
Həyat adlanan 
bu bataqlıqdan 
çıxmağa gücüm qalmayıb. 
Bu yandan da sən gəlmirsən. 
Yorğunam. 
*** 
Min ilin yorğunu, 
havanın, işığın yorğunu. 
Bu yandan da sən gəlmirsən. 

Gicgahım ölür 
dəmir bir «oyuncağın» 
soyuq lüləsindən ötrü. 
Bu yandan da sən gəlmirsən. 
Və nəhayət, Rəşadın ürəyinin dünya qədər genişliyinin beşinci 
göstəricisi bu dünyadan, Tanrının ona bağışladığı bu gözəl həyatdan 
istedadla, göz (və ürək!) dolusu, özündən sonra iz (və nümunə!) 
qoya- qoya zövq almağı bacarmasıdır… 
«Sevinci nə qədər bölüşərsən, o qədər çoxalar; kədəri nə qədər 
bölüşərsən, o qədər azalar» deyiblər. Rəşad həm həyatda, həm də 
yaradıcılıqda həm sevinci, həm də kədəri bölüşməyə həmişə (və 
ürəkdən!) hazır olan insandır. Və bu onun təbii müdrikliyidir… Elə bir 
müdriklik ki, ağıldan, düşünüb daşınmaqdan, ölçüb biçməkdən daha 
çox, ruhdan, candan, ürəkdən gəlir. 
Nə vaxtsa müqəddəs kişilər deyib ki, dünyanı yaradan gözəl 
yaradıb, ona görə də insanın nə haqqı var ki, ondan zövq almasın… 
Əgər dünya boyda geniş (və böyük!) ürəyi varsa… 
Zəmanəmizin bir müqəddəs kişisi (Nəriman Həsənzadə) də əlavə 
edib ki, «bu dünya gözəldi, yaşa dünyada!..» 
 
“Ədəbiyyat qəzeti” (07.XI.2015.) 

   Rəşad MƏCİD 

 

10 SENTYABR 
(hekayə) 
Qospitaldan çıxıb maşına tərəf getdi. Köhnə “06” “Jiquli”ydi. 
On beş il qabaq, səksən altıncı ildə, Sovet vaxtı mühəndis 
işlədiyi zavodda növbəyə durub almışdı. Qapını açıb oturdu, 
qabaq oturacaqların arasından üstünə “taksi” yazılan lövhəni 
götürüb sol əliylə maşının damına bərkitdi. 
Qospitala cərrahla görüşməyə gəlmişdi. Ortancıl qızı əməliyyat 
olunmalıydı. Hansı həkimin ağzını aramışdısa, xərcinin 300 
dollardan az olmayacağını demişdilər. Hərbi cərrahı bir köhnə 
tanışı nişan vermişdi. “Həm işinin ustasıdır, həm də gözü tox 
adamdır”, demişdi. 
Doğrudan da, söhbətləri pis alınmadı. 150-yə razılaşdılar. Əlli 
dollar-filan da köməkçilərə xərci çıxacaqdı. Pulun 150-si artıq 
hazırıydı. Həkimlər onu əməliyyatın vacibliyinə inandırandan 
bəri uşaqların boğazından kəsib birtəhər, manat-manat yığıb 
düzəltmişdi. İndi qalırdı 50-ni tapmaq. Fikirləşirdi ki, dostdan, 
tanışdan borc eləyib birtəhər düzəldər. “Zəmanənin üzü qara 
olsun, borc üçün kiməsə ağız açanda da tər tökürsən – pulu 
olanın ürəyi yoxdu, ürəyi olanın pulu”. 
“Nərimanov” metrosuna çatanda fikirləşdi ki, bəlkə evə gedib 
arvadını sevindirsin. Amma həmişə dayanıb müştəri gözlədiyi 

https://yazarlar.az/tag/r%c9%99sad-m%c9%99cid/


Yazarlar                                              Avqust    2023 

 

 38  

 

dayanacaqda maşın olmadığını görüb fikrindən daşındı. Yeddi 
ildən çoxuydu bu dayanacaq onun iş yerinə çevrilmişdi. 
Küçənin sonunda yerləşən, on yeddi il işlədiyi, mükafatlar 
aldığı zavod istehsalını azalda-azalda, gücdən düşə-düşə axır 
ki qapısına qıfıl vurası oldu. 7-8 ay orda-burda iş soraqlaşdı. 
Bütün cəhdləri boşa çıxandan sonra ümidi maşınına qaldı. 
Qonşusu İslamın məsləhətiylə maşını taksiyə çevirdi. İslam bir 
vaxtlar məşhur olan Mədəni Mallar Ticarəti Bazasında 
işləmişdi. İmkanı yaxşıydı. Qonşulara da əl tutar, istədikləri 
malı anbardan gətirib öz qiymətinə verərdi. Baza bağlanandan 
sonra İslam bizneslə məşğul olmaq istəsə də, böyük ziyana 
düşmüş, borclarını birtəhər ödədikdən sonra çörəkpulunu 
maşından çıxarmağa başlamışdı. Əvvəl-əvvəl İslamın təklifinə 
etiraz etsə də, sonra razılaşmalı oldu. İlk vaxtlar yaman 
utanırdı. Bəzən tanış-bilişə rast gəlir, onu tanıyanlar olurdu. 
Pul almaq istəmirdi. Bir dəfə isə abırsız və harın müştərini 
yarıyolda düşürüb evə dönsə də, arvadının, uşaqlarının sual 
dolu baxışları onu evdə oturmağa qoymamışdı. Amma vaxt 
keçdikcə yavaş-yavaş müştərilərə alışdı, dayanacaqda təzə 
tanışlar, təzə “iş yoldaşları” tapdı. İçərilərində keçmiş raykom 
işçiləri, mühəndislər, həkimlər vardı. 
…Maşının şüşəsinin tıqqıltısına fikirdən ayrıldı. Xariciydilər. 
Gombul balacaboy kişi və arıq ortaboylu qadın. Əllərində bir 
neçə dolu paket vardı. “Pliz, pliz” deyib arxa sağ qapını açdı. 
Qadın başa saldı ki, şəhərə tərəf gedəcəklər. Metronun 
qarşısından hərlənib “Moskva” prospektinə çıxdı. Güzgüdən 
gördü ki, kişinin ovurdları işləyir. “Bunlar da möhkəm yeyirlər”. 
Paketdən eşələyib çıxaranda yediyinin paxlava olduğunu 
gördü. Əslində amerikalı paxlavanı çeynəmir, az qala bütöv-
bütöv udurdu. 
Balaca gecəqondu evləri fırlanıb qadının göstərişiylə yeni 
tikilmiş, hündür binanın qarşısında maşını saxladı. Qadın 
əlində hazırladığı bir şirvanı – on min manatı ona uzadıb “sah 
oll” dedi. Düşüb qapını açdı. Kişinin ovurdları hələ işləyirdi. 

Paketləri darta-darta birtəhər qapıdan çıxdı, sonra qadın da 
düşdü. “Sənkyü” deyib binanın girişinə tərəf getdilər. Maşına 
oturub, evə tərəf sürdü. 
Gecəqonduda yaşayırdılar. Atası o vaxt maldan-qoyundan 
satıb yeddi min manat düzəltmişdi, evlənəndən iki ay sonra 
almışdılar. İki otağıydı – iç-içə. Balaca mətbəxi, bir maşının 
zorla yerləşdiyi həyəti vardı. Həyətin girəcəyindəki darısqal 
hamam-tualeti sonradan özü tikmişdi. Zavodda ev 
növbəsindəydi. Bir dəfə təkotaqlı mənzil verirdilər. Almadı. Üç 
uşaqla birotaqlıda necə yaşayacaqdı. “Bir az da dözərəm, 
amma üçotaqlı alaram”. O döz, bu döz – hökumət dağıldı, 
zavod bağlandı, ev növbələri də getdi arxivə (hərdən yadına 
düşəndə özünü qınayırdı, heç olmasa o vaxt birotaqlını 
alsaydı). 
Qapıya çatanda siqnal verdi, arvadı çıxıb darvazanı açdı. 
Adətən günortalar maşını qapıya salmazdı. İndi çörək yeyib bir 
az yatmaq istəyirdi. Arvadı darvazanı bağladı. Gözü onun 
üzündəydi. 
Arvadına hərbi həkimlə söhbətini danışdı. Sifətinə işıq gəldi. 
Mətbəxdə naharını edib, arxa otağa keçdi. Otağın kiçik 
pəncərəsi qonşunun həyətinə açılırdı. Qab-qazan taqqıltısı, su 
şırıltısı, uşaqların səs-küyü çətin ki yatmağa imkan verəydi. 
Amma bu dəfə nədənsə sakitlik idi. Ola bilsin arvadı xəbər 
göndərmişdi. Qonşular arvadının “vergili” olduğunu bilirdilər. 
Arvadı əvvəllər zavodun uşaq bağçasında tərbiyəçi işləyirdi. 
Sovet vaxtında uşaq bağçasında əsasən Leninlə bağlı kitablar 
olardı. Hökumət dağılana yaxın kimsə İrandan kiril əlifbasında 
yekə şriftlərlə yazılan dini kitablar gətirib beş-altı nüsxəsini də 
bağçaya bağışlamışdı. Zavodun dayanmasıyla bağçanın da 
qapısına qıfıl vuruldu. Arvadı da İrandan gələn kitablardan bir-
ikisini götürüb evə gətirdi. Arvadının saatlarla oturub o kitabları 
oxumağı, ona qəribə gəlirdi. Hərdən Qurandan, Məhəmməd 
peyğəmbərin həyatından danışırdı. Kafirlərin yerinin cəhənnəm 
olduğu barədə danışdığı rəvayətlər canına üşütmə salırdı. Belə 

məqamlarda nədənsə yadına arvadının cehiz gətirdiyi 
sandıqda büküb saxladığı partiya bileti düşürdü. On iki il 
Kommunist Partiyasının üzvü oldu, hər ay maaşından filan 
qədər partiyanın büdcəsinə keçirdi. Rus qoşunları Bakıya girib 
əliyalın insanları qanına qəltan elədiyi 20 Yanvar qırğınından 
sonra hamı kimi o da partbileti atmaq istədi. Sonra fikrindən 
daşındı. O, günahı partiyada yox, Qorbaçovda görürdü. 
Düşünürdü ki, Qorbaçov istəsəydi, vaxtında erməniləri yerində 
oturda, qırğınların qarşısını ala bilərdi. Buna görə də bileti 
atmadı, amma bir gün Yeltsin qərar verib partiyanın fəliyyətini 
dayandırdı. Amma o yenə də partbileti atmadı. Kommunistlərin 
geri dönəcəyinə ümid edirdi. Bu boyda ölkənin sakitcə 
dağılacağına inanmırdı. Əvvəl arvadının dinə marağını da ötəri 
sayırdı. Amma yavaş-yavaş dini kitablar artmağa başladı. 
Arvadı indi evdə də başına yaylıq örtürdü. Ara-sıra evə 
gələndə qonşu arvadları evlərində görərdi. Sonra evdə 
tanımadığı başqa qadınlar da görünməyə başladı. Bir gün 
arvadı hər şeyi açıb danışdı. Ağ əmmaməli nurani bir qocanın 
yuxusuna girdiyini, ona işım-işım işıldayan, qızıl camda nəsə 
verdiyini, səhər ayılandan sonra özündə qeyri-adi əlamətlər 
hiss etdiyini söylədi. O, arvadında əmələ gələn qəribə 
dəyişiklərin izahını tapmağa çalışır, bunu işsizliklə, pulsuzluqla, 
kasıbçılıqla bağlayırdı. Əvvəl-əvvəl arvadına bərk hirslənmişdi, 
tapşırmışdı ki, heç kimin həyatına qarışmasın, bir də evə yad 
adamları buraxmasın. 
Bir gün İslam onu çayçıya dəvət elədi. Məşhədə gedib 
gələndən sonra içkini tərgitmiş, elə bil bir az da oturuşmuş, 
ağırlaşmışdı. Tez-tez məscidə gedir, qısa saqqal saxlayırdı. 
Əvvəlki yeyib-içən, deyib-gülən İslamdan əsər-əlamət 
qalmamışdı. İslam cani-dildən onu inandırmaq istəyirdi ki, belə 
vergi hər insana qismət olmur, Allah-Təala bunu özünün düz, 
halal bəndəsinə əta edir. “Heç olmasa, qonum-qonşunun 
diləyini tutsun, onları naümid geri qaytarmasın, savabdı”. İslam 
ondan icazə istəyirdi. Onun özünə də yol göstərirdi. “İçkini 

tərgit, Haca get, partbileti də tulla. O evdə haram hər şey 
yasaqdı”. 
İslam nə illah eləsə də, onu razı sala bilmədi. Amma bir 
müddətdən sonra özü arvadında qeyri-adi nəsə olduğuna 
inanmağa başladı. Bir dəfə arvadı gecəki yuxusunu danışıb 
ortancıl qızlarının xəstələnəcəyini söylədi. İki həftədən sonra 
doğrudan da qızı həkimə aparası oldu. Gün-gündən arıqlayırdı, 
çörək yemirdi. Həkimlər qızın böyrəklərinin birinin sıradan 
çıxdığını, təcili əməliyyat lazım olduğunu söylədilər. Başqa iki 
həkim də belə dedi. Bundan sonra o, arvadında hansısa qeyri-
adiliyin olduğuna inanır, bir az da ona qorxuyla baxırdı. 
…Gözünü açanda arvadı otağın küncündəki dolabın içində 
nəsə axtarırdı. 
– Maşallah, yaxşı yatdın ha. 
Saat beşə qalırdı. Əl-üzünü yuyub otağa qayıtdı. Stolun 
üstündə bir stəkan çay və sarı rəngli balaca qadın çantası 
vardı. 
– Bu nədi? 
– Qızlar maşından tapıb. 
– Açmısız? 
– Açmışdılar, bağlayıb qoydum bura. 
Çantanın ağzını açıb içindəkiləri bir-bir çıxarıb stolun üstünə 
düzdü. Arvadı ayaq üstə durub baxırdı. Qızlar qapının ağzında 
boy-boya verib stola tərəf boylanırdılar. Ortancıla baxıb 
gülümsədi. Daraq, kredit kartı… On yeddi dənə, sancağa 
keçirilmiş şax yüzlük dollar, iki əlliminlik, bir neçə onminlik və 
minliklər. 
İlk gözünün qabağına gələn amerikalı gombul kişinin işləyən 
ovurdları oldu. 
– Bayaq ər-arvad amerkanlar minmişdi. Onların olacaq. 
Evlərini tanıyıram. 
Qızlar qapının ağzından çəkildilər. Arvadı stəkanı götürüb: 
– Soyuyub, aparım dəyişim – dedi. 
“Speys”də beşin xəbərləri gedirdi. Anonsları Bakıya gələn 

Qarabağ ermənilərindən başladılar. Sabah sentyabrın 11-də 
geri qayıdacaqdılar, Qarabağ Azadlıq Təşkilatı onların gəlişinə 
etiraz piketi keçirmiş, əvvəldən görüşə razılıq verən 
müxalifətçilərin bəziləri görüşdən imtina eləmişdilər. 
Çayı içib çanta əlində evdən çıxdı. Darvazanı açıb maşına 
oturdu. Maşını həyətdən çıxarandan sonra düşdü ki, darvazanı 
bağlasın. Arvadı çöldəydi – darvazanın bir tayını çəkdi və 
ərinin eşidəcəyi səslə öz-özünə “Ürəkli adama oxşamırlar” 
pıçıldadı. Arvadın buz kimi soyuq sözləri elə bil süzülüb 
bayaqdan içini bürümüş istiliyə yayıldı. O istiliyin nə olduğunu 
da elə bil indi anladı. Ürəyinin dərinliyində fikirləşirdi ki, o 
gombul kişi, yox, o arıq qadın qapılarında onu görcək 
sevinəcək və on yeddi yüzlüyün heç olmasa birini sancaqdan 
çıxarıb ona verəcək, o da səhər tezdən gedib hərbi həkimlə 
behləşəcək. İndi arvadının bu sözlərindən sonra elə bil o istilik 
çəkilib getdi, beyninə küt bir ağrı gəldi. 
Maşını metronun yanındakı dayanacaqda saxladı. Cəmi üç 
maşın vardı. Adətləriydi, müştəri gözləyəndə salonun çox 
qızmaması üçün qapıları açıq qoyub yaxınlıqdakı ağacın 
altında söhbət edərdilər. Akiflə “Həkim” onu görən kimi ayağa 
qalxdılar. Birinci Akif dilləndi: 
– İki amerikan gəlmişdi, deyəsən səni gəzirdilər, vizitka da 
qoydular. Tərcüməçiləri vardı. Dedi ki, bayaq burda qırmızı 
“Jiquli”yə oturublar, arvadın sumkası deyəsən maşında qalıb, 
şofer də qara bığlı balacaboy adam olub. Bildik ki, sən olassan. 
Barı sumkada bir şey varmı? 
Cavab verməyə imkan tapmadı. “Həkim” dilləndi: 
– Olmasa o boyda kişi durub bura gəlməzdi ki! Amerikan hər 
xırda şeydən ötrü özünə əziyyət verməz. Yəqin sumkada bir 
min dollar olub. Sənə də azı bir yüzlük verərlər. Cığallıq eləmə, 
bir qonaqlıq səndə. 
– Maşındadı, aparıram verməyə. Mindən çoxdu. 
Akif vizitkanı uzatdı. 
– Adresi bilirəm – dedi, amma vizitkanı da aldı. İngiliscəydi. 



Yazarlar                                              Avqust    2023 

 

 43  

 

“Cim” sözünü rahat oxudu, soyadı dəqiq oxuya bilmədi. 
Vizitkanın arxasında sxem də vardı, yaşadıqları binanın 11-ci 
mərtəbəsinə bir ox qoyulmuşdu. 
– Qonaqlığı unutma ha! 
Bilirdi ki, elə belə əl çəkən deyillər: 
– Arxayın olun, yüz versələr qonaqlıq məndə. 
Maşına oturub, “Baksovet”ə tərəf sürdü. Gecəqonduları fırlanıb 
bayaqkı binanın qarşısında saxladı. Dəmir hasarlı binanın 
qapısına yaxınlaşıb, vizitkanı göstərdi. Qara geyimli hündürboy 
gözətçi gözucu vizitkaya baxıb otağına qalxdı. Telefonla 
kimləsə danışıb ona “Liftə gir, 11-ə qalx. Gözləyirlər” – dedi. 
Maşından çantanı götürüb yuxarı qalxdı. 
Dəhlizdəki iki qapının biri yarıyacan açıq idi. İçəridən səs 
gəlirdi. Yaxınlaşıb qapını bir az da araladı. Bayaqkı gombul kişi 
onu görən kimi “pliz, pliz” deyib qucağındakı qıvrımtüklü iti 
sığallaya-sığallaya dəhlizin əks tərəfinə keçdi. Sakitlik çökdü. 
Bir neçə dəqiqədən sonra kişinin getdiyi tərəfdən bayaqkı 
qadın çıxıb ona yaxınlaşdı. Çantanı uzatdı. Alıb açdı, içinə göz 
gəzdirdi, sonra sancağı çıxarıb dollarları saydı. “Duz” – dedi. 
Əlindəki şax əskinaslara işarə etdi: 
– “Cim iit alacaq”. 
Sonra pulları çantanın içinə qoyub əlini uzatdı: 
– Sah ool. Minneddar-am! 
Gombul kişi bayaq getdiyi tərəfdən çıxıb yenə qucağındakı iti 
sığallaya-sığallaya ona tərəf ötəri gülümsəyib otağa keçdi. 
Ovurdları yenə işləyirdi. 
Keyləşən kimi oldu, arvadın arıq, qırışlı əllərini buraxıb 
qapıdan çıxdı. Liftin düyməsini basdı. Əvvəl arvadının, sonra 
ortancıl qızının sifəti gəldi gözləri önünə. Daha sonra ağacın 
altında söhbət edən sürücü tanışlarını düşündü. Fikirləşdi ki, 
gərək danaydı. Kim sübut eləyə bilərdi ki, mənim maşınımda 
qalıb. Bayaqdan bəri ilk dəfə ağlına gətirdiyi bu fikirdən əti 
çiməşdi. 
Liftin qapısı açıldı və balaca bir it iki dəfə hürüb ayaqlarını 

iyləməyə başladı. Diksindi. İtin xaltasından tutmuş oğlan 
istehzayla “qorxma, qorxma” söylədi. Həyət qapısının lap 
ağzında “CİP” dayanmışdı, qapıdan zorla çıxdı. Maşına oturub 
şəhərə sarı sürdü. 
“Bunlardan bizə xeyir gəlməz”. Son illər tez-tez siyasi 
mübahisələrə qoşular və həmişə də Sovet hökumətinin, rusun 
namını heç kimə verməzdi. Amerikanın neftimizə tamsındığını, 
yalnız öz xeyrini güddüyünü sübut eləmək üçün dəridən-
qabıqdan çıxar, misallar-nümunələr gətirərdi. İndi ömründə ilk 
dəfə rastlaşdığı amerikalılar gümanını daha da dərinləşdirmişdi. 
Nəsə dostlarla söhbətləşməyi, ürəyini boşaltmağı gəldi. 
Metroya sarı döndü. Ağacın altındaydılar. 
Sevincək ayağa durdular. Akif soruşdu: 
– Babat oldumu? Bir şey verdilərmi? 
– Hə – dedi – yüz verdilər. 
– Gedirik də başımızı açmağa? – bunu isə “Həkim” söylədi. 
– Maşını qoyum, gedək. 
– Deyəsən vurmağın gəlib? – Akif dedi. 
Maşını darvazanın ağzında saxladı. İçəri salmağa həvəsi 
yoxuydu. Qapıdan girəndə arvadı “nətər oldu” soruşdu. 
– Sən dediyin oldu. 
Ayaqqabılarını soyunub birbaşa yataq otağına keçdi. Dolabı 
açıb lap üst gözdə qəzetə bükülü pullardan on dənə onminlik 
sayıb cibinə qoydu. Qalanını büküb əvvəlki yerində gizlətdi. 
Ayaqqabılarını geyinəndə arvadı soruşdu: 
– Gedəsi oldun? 
– Yəqin gec gələcəm. Uşaqlara qonaqlıq verməliyəm. 
Arvadının sifətindən hirsləndiyi bilinirdi. 
Akif artıq qapıdaydı. Onun maşınına oturdu. 
– Maşını qoymursan? 
– Yox, içmiyəcəm. “Həkim”lə vurarsan. 
Hərdən oturduqları balaca kafeyə gəldilər. Çöldəki stollar 
boşuydu. Oturub kabab sifariş etdilər. On dəqiqə keçməmiş 
“Həkim” də gəldi. Vaqif uşaq həkimiydi. Buna görə ona “Həkim” 

deyirdilər. Tibb universitetini bitirmişdi. Bir-iki il işləyəndən 
sonra dolanışıq yoxdu deyə biznesə qoşulmuş, təyyarəylə bir-
iki dəfə xaricə gedib mal gətirmiş, İslam kimi zərər eləyib 
xalturaya keçmişdi. 
Akif isə universitetin Tarix fakültəsini dəb vaxtlarında bitirmiş, 
bir müddət akademiyanın Tarix İnstitutunda işləmişdi. Sovet 
dağılanda müdafiə eləməyə hazırlaşırdı. Sonra elm-filan 
yaddan çıxdı. O da beş ildən artıqdı ki, çörək pulunu maşından 
çıxarırdı. 
Birinci qədəhi onun, ailəsinin, xəstə qızının sağlığına içdilər. 
Sonra içməyənin – Akifin, sonra “Həkim”in sağlığına badə 
qaldırdılar. Araq şüşəsi dibinə yaxınlaşırdı. Ürəyindən sağlıq 
demək keçdi. 
– İstiyirəm öz sağlığımıza, öz xalqımızın sağlığına içək. Mən 
həmişə demişəm ki, Amerikadan bizə xeyir gəlməz. Bu gün öz 
sözümə bir daha inandım. Kim olsaydı, min yeddi yüz dollara 
görə çıxarıb yüz dollar verərdi. Amma bunlar bir şirvan da 
vermədilər. Həm də mənə elə baxırdılar ki, elə bil dədələrinə 
borcum var. Rus olsa verərdi, nemes də verərdi, – bir az durdu, 
əlləriylə gicgahını ovxalayıb – erməni də verərdi, amma 
amerikan vermədi – dedi. 
“Həkim”lə Akif mat-mat bir-birinə, sonra süfrədə soyuyan 
quyruq, lülə kabablarına baxırdı. O isə danışırdı: 
– Qınamayın, dostlar! Mən qonaqlığı sözümün düzlüyünə əmin 
olduğum üçün verirəm. Allah yetirəcək, uşağı aperasiya 
elətdirəcəm. Hərdən öz-özümə deyirdim ki, ömründə bir 
amerikan görməmisən, nə tanıyırsan onları? Bu gün gördüm 
və inandım ki, səhv etməmişəm. Bunlar soveti – gül kimi 
hökuməti dağıtdılar, bizi bir-birimizə qırdırdılar, işsiz-gücsüz 
qoydular, nökərə çevirdilər – özlərinə, öz xeyirlərinə görə. 
Gəlirlər, neftimizi aparırlar, bizi adam yerinə də qoymurlar. Barı 
Qarabağı qaytaraydılar. Malay, bir dənə də araq gətir. 
Akif qurcuxdu, nəsə demək istədi. 
– Dəymə, qoy doyunca içək bu gün. 

…Kafedən çıxanda saat birə işləyirdi. Akif əvvəl onu, sonra 
“Həkim”i aparacaqdı. Darvazanın ağzında dayandılar. Maşının 
içində yenə bayaqkı sözlərini təkrarlayır, Amerikanın qarasına 
deyinirdi. Akif birtəhər onu dilə tutub maşından düşürə bildi. 
– Bəlkə maşını mən salım həyətə? – Akif darvazanın 
qarşısında dayanan maşını göstərdi. Etiraz etdi. Ciblərini 
eşələyib maşının açarını axtardı. Tapa bilmədi. İçəriyə keçdi. 
Arvadı səsə oyanıb həyətə çıxmışdı. 
– Maaşını saalmıram, qooy çöldə qalsın – kəkələdi. 
Arvadı istədi desin ki, çöldə dəyib-dolaşan olar. Son vaxtlar 
oğurluq da çoxalmışdı – maşınların qabaq şüşələrinə, 
təkərlərinəcən oğurlayırdılar. Onun içəri keçib pal-paltarlı 
özünü yatağa saldığını görüb, bir söz demədi. 
– Fikir eləmə, yaxşı olacaq. – Arvadı üzünü ona tərəf tutub 
danışırdı. Onu isə yuxu aparmışdı. 
Səhər ayılanda başında küt ağrı vardı. Arvadı yerinin içində 
onunla üzbəüz oturmuşdu. 
– Pis yuxu görmüşəm. Yekə-yekə binalar alışıb yanırdı. 
– Maşına baxmısanmı? 
– Baxmışam. Yerindədi. 
– Qız neynir? 
– Yaxşıdı. Nəsə olacaq, yaman qorxuram. İçmə, sən Allah, 
tərgit bu zəhrimarı. 
– Tərgidəcəm, söz verirəm. Durub məscidə gedəcəm, tövbə 
edəcəm – deyib yorğanı başına çəkdi. 

Rəşad MƏCİD   Şuşa haqqında: > 525.az 
 
 
ŞUŞA 
Min şəhər adı var dillər əzbəri, 
Adların ən üstün adıdı Şuşa. 
Musiqi notudur cüt hecasıyla: Şu-Şa 
Dilimin şəhdidir, dadıdı Şuşa. 
* * * 
Ciyərdə nəfəsdir, damarda qandır, 
Ruha qanad verən sirli məkandır, 
Bilib eşidəndir, güc artırandır, 
Qoşundur, əsgərdir, ordudur Şuşa. 
* * * 
Qoynuna hər gələn yüz xəyal eylər, 
Qıraqda qalanlar qeylü-qal eylər, 
Birini coşdurar, birin lal eylər, 
Tilsimdir, ovsundur, cadudur Şuşa. 
2021. 

  Zaur USTAC 

                      

AĞ ADAM ŞEİRİ 
(Rəşad Məcidin doğum gününə) 
Tanrı mayasını tutubdu “ağ”la, 
Torpağı ağ, sümüyü ağ, sözü ağ. 
Sən bu hekayətə ya gül, ya ağla, 
Bu adamın əyrisi ağ, düzü ağ. 
* * * 
Ağoğlanda göz açıbdı dünyaya, 
Ağ doğulub, nur saçıbdı dünyaya, 
Ağ qalacaq, and icibdi dünyaya, 
Sözün tutub; alnı açıq, üzü ağ. 
* * * 
Ağdam adlı məmləkətin uşağı, 
Burda çözüb min-bir türlü tuşağı, 
Çox dinləyib “dastan” deyən “aşığı”; 
Hekayətin mini qara, yüzü ağ. 
* * * 
Ağcabədi, mədəniyyət beşiyi, 
Yurd yeridi, çəkilibdi keşiyi, 
Sadə olub daim evi, eşiyi, 
Məqamında kürsüsü ağ, mizi ağ. 

https://yazarlar.az/2021/02/08/zaur-ustac-haqqinda/

* * * 
Ustac deyir; tam arınıb bu adam, 
Ağayana, mərd tanınıb bu adam, 
Yarananda, ağ yaranıb bu adam, 
Ağ adamdı; “dirsəyi ağ”, “dizi ağ”. 
 
 
Qeyd: 
21 avqust dəyərli ziyalımız – yazıçı, jurnalist, Azərbaycan 
Respublikasının Əməkdar Mədəniyyət işçisi, “525-ci qəzet”in 
baş redaktoru, Azərbaycan Yazıçılar Birliyinin sədr müavini, 
Azərbaycan Mətbuat Şurasının sədri, Azərbaycan 
Respublikasının Prezidenti yanında Əfv Məsələləri 
Komissiyasının üzvü – Rəşad Məcidin doğum günüdür. Şad 
günü münasibəti ilə Rəşad müəllimi təbrik edir, can sağlığı, 
uzun ömür və bütün fəaliyyətində uğurlar arzulayırıq. 
Rəşad müəllimin 59 yaşı tamam olur. Xatırladıram ki,  “60”-la 
bağlı “Yazarlar”ın xüsusi “Ağ adam” adlı təbrik layihəsi davam 
edir. Bu layihədə iştirak etmək istəyən hər kəs Rəşad Məcidin 
həyat və yaradıcılığı barədə olan yazılarını zauryazar@mail.ru 
e-mail ünvanına göndərə bilərlər. Bütün materiallar 01.08.2022-

ci ildən 01.06.2024-cü ilə (əvvəlcədən təyin olumuş vaxt uzadılıb) 
qədər qəbul ediləcək. Yazılarınızı gözləyirik. 

YAZARLAR RƏŞAD MƏCİD HAQQINDA 
 

Bütün titulları adından sonra gəlir 
Babasına layiq nəvə, atasına layiq oğul, dostlarına layiq dost…. 
Rəşad Məcid… Təqdimata ehtiyacı olmayan adam. Tanıyan 
da, tanımayan da onu özünə dost bilir. O da tanıdı, tanımadı 
hər bir azərbaycanlıya dost münasibəti göstərir. 
Yazıçı, jurnalist, “525-ci qəzet”in baş redaktoru, Azərbaycan 
Yazıçılar Birliyinin katibi, Azərbaycan Mətbuat Şurasının İdarə 
Heyətinin üzvü, Azərbaycan Respublikasının Prezidenti 
yanında Əfv Məsələləri Komissiyasının üzvü… 
Bu yazı Rəşad Məcidin 55 yaşı tamam olanda doğum günü 

müasiəti ilə hazırlanıb. 
Rəşad Məcidin ən qəribəliyi odur ki, adam onun yaşı barədə 
düşünə bilmir. Elə bilirsən ki, yaşca ondan kiçik və böyük 
adam yoxdur. 
Unikal adam, yararlı adam, ağayana adam… Uşaqla uşaq, 
yaşlı ilə yaşlı adam… 
Jurnalist Rəşad Məcid… 
Hidayət Elvüsal: “Öncəliklə təbrik edirəm. Rəşad Məcid çox 
bacarıqlı insandır. Deyəsən şeir də yazır, amma yazmasa 
yaxşıdı (gülür). Yazıçı kimi də onun fəaliyyətini yaxşı 
qiymətləndirirəm. Rəşad yaxşı oğlandı. Düzünü deyim, 
yazılarını oxumamışam, amma bacarıqlı şəxs kimi tanıyıram. 
Rəşad olduqca xeyirxah və mehribandı. Hər kəsə, xüsusilə 
gənclərə kömək edir. O, jurnalistlərin, həmçinin gənc 
yazarların əlindən tutur. Yazılarını oxumamağıma baxmayaraq, 
Rəşada böyük hörmətim var, dostumuz-qardaşımızdı. 
Zarafatları kənara qoyum, Rəşad doğurdan çox yaxşı oğlandı, 
mən onun xətrini çox istəyirəm. Rəşadın ən çox sevdiyim 
xüsusiyyəti məhz gənclərə yardım göstərməsidir. O insan ki, 
gənclərə yardım göstərir, sadəcə oturduğu vəzifəni, özünü 
düşünmür, deməli o, əsl insandı. Rəşad həmçinin Yazıçılar 
Birliyinin katibidir və orda da gənclərdən öz yadımlarını 
əsirgəmir. Harda olursa olsun, Rəşad xeyirxah biri kimi tanınır. 
Mənim 70 yaşım var. Ona arzu edirəm ki, mənim yaşıma 
gəlsin çatsın, sonrasına Allah kərimdir”. 
Azadə Balayeva: “Rəşad Məcid “525-ci qəzet”dəki fəaliyyəti ilə 
jurnalistikada nə qədər böyük işlər gördüyünü ortaya qoyub. 
525-ci qəzet neçə-neçə insanlar üçün məktəb olub. “525-ci 
qəzet”in yetirmələri olan jurnalistlər hazırda Türkiyənin də 
media orqanlarında uğurlu fəaliyyət göstərirlər. Rəşad Məcidi 
tək jurnalist kimi deyil, bir rəhbər kimi, dost kimi xarakterizə 
etmək istərdim. Çünki mən Rəşad Məcidlə eyni redaksiyada 
çalışmışam. 1990-cı illərdə-universitetdən məzun olduğumuz 
illərdə ən böyük arzularımızdan biri “525-ci qəzet”də işləmək 

idi. 4 il Rəşad bəylə eyni redaksiyada çalışdım. Jurnalistika 
fakültəsində necə mühit var idisə, “525”də də elə mühit var idi. 
Rəşad Məcid redaksiyada rəhbər-işçi münasibəti deyil, dostluq 
münasibəti yaratmışdı. 
Biz Rəşad Məcidlə sirrimizi bölərdik, o da böyük qardaş kimi 
hər zaman bizim yanımızda olardı. Burdan təbriklərimi 
çatdırıram”. 
“525-ci qəzet”in əməkdaşı, jurnalist Türkan Turan: “Rəşad 
Məcidlə bağlı günlərlə, aylarla, hətta bir ömürboyu danışa 
bilərəm. Yəni onu bir-iki cümləyə sığdırmaq çətin məsələdir. 
Amma yenə də “iki cümlə ilə söyləyin” desəniz, belə cavab 
verərdim: 
Rəşad Məcid bütün hallarda, hər məqamda sığınıla biləcək 
qala kimi adamdır. Şükür, təşəkkür, minnətdarlıq səbəbidir. 
Sağlam və sevgi dolu 55 diləyirəm”. 
Şair, yazıçı Rəşad Məcid… 
Azərbaycan Yazıçılar Birliyinin üzvü, Milli Məclisin 
deputatı Musa Urud: 
“Rəşad Məcid Azərbaycanın tanınış qələm adamı, söz 
adamıdır, Azərbaycan ədəbiyyatının inkişafında xüsusi 
xidmətləri olan adamdır. Gənclərin inkişafında, 
formalaşmasında Rəşad Məcidin böyük rolu var. Olduqca 
istedadlı şəxsdir, onun gözəl şeirləri, hekayələri, gözəl 
publisistikası var. Onun yaradıcılğı şaxəli və genişdir. Eyni 
zamanda Rəşad Məcid ictimai-siyasi xadim kimi də 
Azərbaycanın ictimai həyatında öz yeri, öz sözü olan bir 
şəxsdir və daim fəal vətəndaş mövqeyində olan bir ziyalımızdır. 
Bu mənada Rəşad Məcidin həm yaradıcı fəaliyyəti, həm 
ictimai-siyasi fəaliyyəti hesab edirəm ki, hər kəs üçün gərəklidir. 
Rəşad Məcid olduqca səmimi bir insandır, hər kəslə ünsiyyət 
qura bilən, dostluq edə bilən, hər kəsə qapısı açıq olan bir 
insandır. 
Rəşad Məcidi ürəkdən təbrik edirəm, ona ümum yaradıcılıq 
uğurları arzulayıram. Şəxsi həyatında da can sağlığı və 

xoşbəxtlik arzulayıram”. 
Azərbaycan Yazıçılar Birliyinin birinci katibi, Xalq şairi Fikrət 
Qoca: “Rəşad Məcid aktiv yaradıcılıqla məşğul olan 
yazıçılarımızdandır. Hazırda daha çox jurnalist kimi fəaliyyət 
göstərir, amma orda da yaradıcılıq qabiliyyəti, yazıçılığı onun 
köməyinə çatır. Daha çox gənclərlə, gənc qurumlarla işləyir, 
yanına daha çox gəncləri alır və onlar üçün bir məktəb olur. Bu 
çox böyük işdir. O, gənc yazıçıları gələcəyə hazırlayır, onların 
yazılarını qəzetdə oxuculara təqdim edir. 
Rəşad Məcid həmçinin Yazıçılar Birliyində də çox aktiv çalışır, 
yaxşı işlər aparır. Bildiyiniz kimi, “525-ci qəzet”in baş redaktoru 
kimi uğurlu fəaliyyəti ilə də öz sözünü deyib və deyir. Ona uzun 
ömür, can sağlığı və xoşbəxt gələcək arzulayıram”. 
Yazıçılar Birliyinin üzvü, gənc yazıçı Kəramət Böyükçöl: “55 
yaşı tamam olmağına baxmayaraq, Rəşad Məcidin fəaliyyəti 
Yazıçılar Birliyinin gənclər üzrə katibi kimi hələ də gənclərlə 
münasibətdən ibarətdir. Mənim Rəşad Məcidlə bağlı ədəbi-
ictiamai mühitdə kəskin tənqidi yazılarım da olub, amma o, 
müəyyən zaman keçəndən sonra haqqında tənqidi yazı 
yazdığım adamlar içində məndə peşmançılıq hissi yaradan 
bəlkə də yeganə adamdır. Təbii ki, insan gənc, emosional ola 
bilər, insanı səhv tanıya bilər. Amma tək mən yox, zamanla 
onun haqqında tənqidi fikir söyləyən istər gənc, istər yaşlı 
nəslin nümayəndələri vaxt keçdikcə Rəşad Məcidin yaxşı 
insan olduğu qənaətinə gəliblər. Rəşad Məcid kinsiz insandı, 
bütün yönləri ilə yaradıcıdır. Mən hesab edirəm ki, zaman, tale 
Rəşad Məcid kimi insanlara daha çox ömür verməlidir. Anar 
müəllimi başa düşürdüm ki, həmişə bir yerdə olublar deyə 
Rəşad Məcid haqqında daim xoş sözlər deyir, amma Ramiz 
Rövşənin Rəşad Məcidi dərindən çox istəməsini heç vaxt 
anlamırdım. Müəyyən zaman keçəndən sonra mən Ramiz 
Rövşənin Rəşad Məcid haqqındakı fikirlərini başa düşə bildim. 
Rəşad Məcid yaşından fərqli olmayaraq – 30, 40, 50, 55 
yaşında da həmişə qaynar ədəbi mühitin içində olub, fəaliyyəti 

dayanmayıb. Həmişə fikirləşmişəm ki, niyə görə dünənin uşağı 
onun haqqında sərt fikir söyləyəndə Rəşad Məcid həmin 
gəncə də cavab verib. Belə baxanda, yuvarlaq götürsək, 
mənim 30 yaşım var, amma mən daha eqositəm. Mən hətta 
deyərdim: “O kimdir ki, mən ona cavab verim?!”. Rəşad bəyin 
isə içində belə şey yoxdur. 
Mən Rəşad Məcidə burdan parlaq ömür arzulayıram. Mənə elə 
gəlir ki, onu ancaq sevmək olar”. 
Dost Rəşad Məcid… 
Milli Məclisin deputatı Aqil Abbas: “Rəşad Məcid tək kəlməylə 
dostluğun rəmzlərindən biridir. Sədaqətli, dostcanlı insandı və 
həmçinin böyük nəslin nümayəndəsidir. Rəşad Məcid gözəl 
şair, yazıçı və gözəl redakatordur. Əsas odur ki, atasına layiq 
oğul, babasına layiq nəvə, dostlarına layiq dostdur. 
Əvvəllər Rəşadın bir maşını var idi, onda mənim maşınım yox 
idi. Lakin onun maşını həmişə məndə olurdu. Ağdama 
gedəndə həmişə onun maşınını sürürdüm. Maşının markası 
“Vaz 2106” idi. Tez-tez həmin maşınla gəzməyə, yeyib-içməyə 
gedərdik. Arzum o olardı ki, indiki “Mersedes”lərimiz olmazdı, 
eybi yox, amma yenə o “Vaz 2106” ilə bulağa istirahətə 
gedərdik”. 
Jurnalist, teletənqidçi Qulu Məhərrəmli: “Rəşad Məcid müasir 
mətbuatımızın ən parlaq simalarından biridir, çox gözəl 
redaktordur. “525-ci qəzet” indiki şəraitdə hadisələrə elə 
ölçülərlə yanaşır ki, onu mətbuatın önəmli nümunəsi kimi 
nəzərdə saxlayırıq. Əlbəttə, bu 15-20 il öncəki “525” deyil, 
amma Rəşad Məcid düşüncə etibarı ilə 15-20 il əvvəlin Rəşad 
Məcididir. O, hadisələrə yanaşma tərzi, intelektual cəhətləri ilə 
insanları ünsiyyətə cəlb edən xüsusiyyətlərə sahibdir. Onun 
həm şəxsi keyfiyyətləri, həm ictimai düşüncəsi bizim dövr üçün 
çox gərəklidir. Rəşad Məcid həm də Yazıçılar Birliyinin katibidir 
və o istiqamətdə də çox qiymətli işlər görür. Gənc yazarların 
müəyyən platformada birləşməsində Rəşad Məcidin çox böyük 
rolu var. 

Mənim üçün Rəşad Məcid həm də dar gün dostudur. İstənilən 
çətin vəziyyətlərdə adam onu həmişə yanında görür. O, çox 
səmimi insandır. Hesab edirəm ki, belə adamlar Azərbaycanda 
barmaqla sayılası qədərdir. Yəni müəyyən dəyərlər var ki, 
RəşadMəcid həmişə onlara sadiq qalır. Biz onunla çox 
səfərlərdə olmuşuq, bizim onunla dərin yoldaşlığımız olub. 
Mən hesab edirəm ki, özü kimi məcid ailədəndir. Rəşad Məcid 
xalq dəyərlərini həmişə özündə saxlayır. Lakin bəzi 
müasirlərimiz kimi Rəşad Məcidin də bəxti o mənada 
gətirməyib ki, bu zamanda və bu cəmiyyətdə yaşayır. Ona 
görə ki, bu zaman və cəmiyyətdə yaşamağın spesifik çətinliyi 
var və Rəşad Məcid də bu çətinliklərdən əziyyət çəkən 
adamlardandır. Amma bütün bunlarla yanaşı o, bizim 
mətbuatın ən parlaq, istedadlı insanlarından biridir. 
Rəşad Məcidin doğum gününü təbrik edirəm. Onun həmişə 
xoş sədasını eşitmək istəyirəm. Onun daim belə dostluğa və 
dəyərlərə bağlılığını, sadiqliyini görmək istəyirəm. Hesab 
edirəm ki, Rəşad Məcid özünün həm şəxsi dəyərləri, şəxsiyyəti 
ilə gənclərə nümunədir”. 

